
        
            
                
            
        

    
	Л. Ванган

	 

	ЭЗЭД

	 

	Гурван бүлэгт, долоон үзэгдэлт инээдмийн жүжиг

	 

	“Улсын хэвлэлийн газар” Улаанбаатар хотноо 1967 онд эрхлэн хэвлүүлсэн " ЖИРИЙН ХҮМҮҮС" номоос

	 

	“Цагаан бамбарууш” хэвлэлийн газар 2016 онд цахим хэлбэрт хөрвүүлэв.

Редакторын үг

	 

	Нөхөр Л. Ванган нь 1951 оноос эхлэн зохиол бүтээл туурвин оролдож эхэлсэн билээ. 1951-1959 он хүртэл өөрийгөө туршин эрэлхийлж, бичсэн жүжиг киноны зохиолууд нь «Урагшлах замд» гэдэг нэртэйгээр тусгай ном болон хэвлэгджээ. Энэ эмхэтгэлд нь «Эмч нар», «Тожоо жолооч» болон Ч. Чимидтэй хамтран бичсэн анхны нь кино зохиол «Сэрэлт» хүүхдийн болон хүүхэлдэйн зохиол дээр эхлэн туршсан «Майга бор цагаан хүзүүт», «Худалдагчийн зүүд» хэмээх жүжгийн зохиолууд нь оржээ. Эдүгээ Л. Ванганы «Жирийн хүмүүс» гэдэг эмхэтгэлийг уншигч олондоо толилуулж байна. Гэтэл энэ хоёр номын хооронд Л. Ванган өөрийгөө үргэлжилсэн үгийн зохиол дээр мөн л туршин сорьсон хэдэн шог өгүүллэгүүд нэг туужийг хамтатган «Эрхий Мажиг» гэдэг нэртэй жижиг товхимол болгон 1966 онд хэвлүүлснийг дурдах хэрэгтэй юм. «Би уг нь драмын театрын найруулагч хүн юм тэгэхлээр хэд хэдэн жүжиг тайзнаа тавьж үзээд сүүлдээ бичигч ч болж үзэж энэ завсар мөн л хэд хэдэн ном бичиж туршиж үзлээ. Ер нь ингэж туршсаар яваад ч чигээ ололгүй өнгөрөх бий гэж бодох юм» гэж нөхөр Л. Ванган ярьдаг юм. Ингэхлээр би нөхөр Л. Ванганы «Жирийн хүмүүс» хэмээх жүжиг кино зохиолын эмхэтгэлийн редакторын хувиар хэлэхэд Л. Ванганы тууж, өгүүллэгүүд нь тайзны хошин шог жүжиг, үзэгдлүүд болж болох хүртэцтэй өвөрмөц талуудтай байгааг бодоход Л. Ванганы зохиолын уул үндэс нь шог хошин жүжгийн бат бэх суурьтай гэж үзэж болно. Л. Ванганы зохиолууд зөрчилтэй гунигтай үйл явдлын зэрэгцээгээр шог хошин явдлууд хослон явдаг нь уул зохиолчийн өвөрмөц хэлбэртэйнх мөн. «Жирийн хүмүүс» гэдэг энэ эмхэтгэлд орсон Ванганы зохиолууд бол дадлагажиж ирсэн үеийнх нь авч аль ч зохиолыг нь үзсэн мөн л зохиолчийн өнөө хошин шог өвөрмөц чанарууд нь дагасан хэвээр гэдгийг уншигч бүхэнд анхаарагдах нь лавтай биз ээ.

	Онцлон дурдахад Л. Ванган нягтлан бодож боловсруулан бичих хатуу горим дэглэм тооцоотой нь сонин байна. Тухайлбал жилийн нэг жүжиг юм уу кино зохиол заавал хийх, үүнээсээ илүү ч үгүй дутуу ч үүнийгээ болбол чанартай хийх зүтгэл тооцоотой байдаг нь бичсэн зүйлийн он дарааллаас илэрч байна. «Эмч нар» 1952 онд, «Майга бор» 1953 онд, «Тожоо жолооч» 1954 онд, «Урагшлах замд» 1955, онд «Худалдагчийн зүүд» 1956-онд, «Сэрэлт» 1957 онд, «Салхины амт» 1958 онд, «Хувиа бодогч» 1956 онд, «Түмний нэг» 1960 онд, «Түмний нэгийн» хоёрдугаар анги 1961 онд, «Арвай хээрийн талд» 1962 онд, «Тамирын бэр» 1963 онд, «Хүний мөр» 1964 онд, «Жирийн хүмүүс» 1965 онд, «Эзэд» 1966 онд тус тус бичигдсэн гэхэд хангалттай нотолгоо биш үү?

	Мөн өгүүллэгүүдийн ч он дарааллыг аваад үзсэн мөн л иймэрхүү байдалтай байна. Үүнээс дүгнэлт хийхэд үзэг цаасаа золгуулахаасаа өмнө төлөвлөж нягтлан бодох гэдэг тун ч учир холбогдолтой байдаг байна. Нөхөр Ванганы бичсэн хугацааг бодсон хугацаатай нь харьцуулан үзвэл бодсон хугацааныхаа тун ч ялихгүй зай цагийг нь эзэлж байх юм. Ингээд бодоход өөрийн өгүүлэх нь бас хийсэн бүтээсэн нь «Утга зохиол урлаг» сонинд өөрийн нь бичсэн «Эрэл ба олз» хэмээх өгүүлэлтэйгээ яв цав нийцэн тохирч байгаа мэт санагдана.

	 

	Д. Тарваа

	 

	 


 

	ҮЙЛЧЛЭГЧИД 

	Цэвээн — Багш 

	Уламдоо — Хошууч

	Гоожид — Хүмүүжүүлэгч

	Иш — Нутгийн малчин өвгөн

	Цэрмаа — Шуудан зөөгч бүсгүй. (Ишийн охин)

	Мятав — Барилгын инженер

	Борхүү — Эдийн засагч. 

	Туяа — Диспетчер.

	Оюунаа — Сэтгүүлч

	Намжил — Мужаан

	Дарь — Намжилын эхнэр

	Занаа — Нивелирч

	Цэцгээ — Рейкчин

	Балтав — Дизельч

	Навчаа — Тогооч

	Мэндээ — Мухлагийн эрхлэгч

	Мижид — Залуу жолооч

	Бадраа — Хоригдол сэхээтэн

	Сэдэд — Хоригдол бүрээч

	Даньгай — Хижээл хоригдол

	Гант — Залуу хоригдол

	Зэст — Залуу хоригдол

	Нүгний — Хоригдол (хөгшин гэцэл) нас 60

	Зулхай Жагдал — Мөн хоригдол нас 50.

	Эдгээрээс гадна үйлдвэрийн дарга, намын хорооны нарийн бичгийн дарга, эвлэлийн хорооны нарийн бичгийн дарга нар болон саналаараа ирсэн ажилчин залуучууд ба үзэгчид та бүхэн цөм оролцоно оо. 

	
Хөшиг хаалттай байна. Үзэгчид байраа эзэлж сууцгаасны дараа хажуугийн лоож, үзэгчдийн дунд, дээд лоожуудаар энд тэнд Занаа, Балтав, Борхүү, Туяа, Оюун, Намжил, Цэцгээ, Мэндээ, Навчаа нар таран сууцгаана. Хөшигний дээд талд «Залуучуудаа эх орныхоо нөөц баялгийг дүүрэн ашиглах, шинэ шинэ үйлдвэрүүдийг сүндэрлэн босгох үйл хэрэгт хошуучлан оролцъё» гэсэн лоозон хаджээ. Хөшиг нээхэд тайзан дээр хурлын заслагатай. Ширээний ард Мятав болон байгууллагын нам, захиргааны дарга нар суужээ. Илтгэлийн ширээн дээрээс эвлэлийн хороон дарга:

	— Манайх шиг том байгууллагад хэрэгтэй төрөл бүрийн мэргэжлийн залуучууд хангалттай байгаа юм. Ер нь бид оролцохгүй бол чухам хэн оролцох вэ? Ингэх дээр энэ чухал зорилгыг та бүхэн нэвтэрхий ойлгож нам ард түмний өндөр найдвар итгэлийг, манай байгууллагын ажилчид залуучууд халуунаар хүлээн авч тэр их бүтээн босгох үйл хэрэгт оролцож, нийслэлийн байгууллагуудын ажилчид залуучуудад үлгэр жишээ болж чадна гэдэгт бат итгэж байна гээд явж сууна. Алга ташна.

	Намын үүрийн дарга — за асуулт байна уу?

	Намжил — Болох уу? 

	Намын үүрийн дарга — За

	Намжил — тэнд чинь одоо очлоо гэхэд орон сууцтай юм уу?

	Намын үүрийн дарга — Та бүхний асуултад ойрын ирээдүйд цогцлон босгох үйлдвэрийн хотын барилга хариуцсан инженер нөхөр... (Мятавын зүг бөхийнө. Мятав хариу шивнэв). Нөхөр Мятав хариулна.

	Мятав — (босож) түр суух орон сууцаа одоо очоод өөрснөө хүйт орохоос наана амжиж барих тооцоотой юм.

	Занаа — Одоо тэнд чинь ер нь хүн амьтан байгаа юм уу?

	Мятав— Барилгын материал бэлтгэх хоригдол ажилчид өнгөрөх өвлөөс эхлээд ажиллаж байгаа...

	Балтав — Ер нь ямар хугацаагаар аваачиж ажиллуулах гэж байгаа юм бэ?

	Мятав — Манай бодлого бол очиж ажиллагчид тэр хотын үндсэн иргэд нь болох юм гэж төлөвлөж байгаа юм, гээд очсон хүний сэтгэл санаа боссон хотын амьдрал хөгжил л шийдэх хэрэг. 

	Намжил — Гэр бүл эхнэр хүүхэдтэй хүн очиж болох уу? 

	Мятав — Бололгүй яах вэ.

	Намжил — Дан бие залуучуудаас арай өөрөөр үзэж харах уу? 

	Мятав — Тэгэлгүй яах вэ.

	Борхүү — Ямар баялаг нөөцтэй юм бол?

	Мятав — Нийтэд мэдэгдсэн нь нүүрс, мод, төмөр, давс гэж байгаа юм. Бусдыг нь очсон хүн л мэдэх болно.

	Оюун — Эмэгтэйчүүд саналаа өгвөл болох уу?

	Мятав — Үйлдвэрийн хот байгуулж, шинэ сайхан амьдрал зохиох гэж байгаа юм чинь эмэгтэйчүүд үгүй бол яаж болох вэ хамгийн чухал улс. 

	Навчаа — Тогоочийн мэргэжлийн хүн хэрэг болох уу?

	Мятав — Инженер, тогооч хоёр тийм газар яг адилхан хэрэгтэй улс. 

	Мэндээ — Цалин нь хэдийг өгөх юм бэ?

	Мятав — Зовлонтой асуулт байна. Хийсэн хүн хэд ч хүргэж мэднэ, хийгээгүй хүн тээврийн хөлснөөс эхлээд төлбөрт орж эхэлнэ шүү.

	Мэндээ — Хажуу орчиндоо нэгдэлтэй юм уу?

	Мятав — Хажуудаа байхгүй. Ер нь орчиндоо олон бий.

	Туяа — Харьж гэрийнхэнтэйгээ ярилцаад маргааш хэлж болов уу?

	1-р залуу — Амны чинь гарз, нөхөр чинь зөвшөөрөхгүй.

	Туяа — Аав ээжээсээ асууж болдоггүй юм уу? Маягтай эд вэ?

	Мятав — Бололгүй яах вэ. 

	Намын үүрийн дарга — Асуулт алга уу?

	Нийтээр — Алгаа (гэлцэв)

	Занаа — (тайзан дээр гарч) Нам засаг маань биднийг дуудаж байна, би нивелирч хүн, атрыг эзэмшихэд ч явсан, газар усжуулахад ч явсан, одоо хотыг барьж байгуулахад ч лав тус нэмэр болно гэж бодож байна. Намайг биччихээрэй Доржийн Занаа нас 26.

	Балтав — (тайзны нөгөө талд гарч) Халтарын Балтав нас 22, мэргэжил дизелист, би явна (буцав)

	Оюун — Оч гэсэн газарт нь очиж хий гэснийг нь хийх ариун үүргийг манай байгууллагын эвлэлийн гишүүд залуучууд нэр төртэй биелүүлж чадна гэдэгт надад эргэлзэх юм алга. Миний хувьд бол тэр хотын үндсэн иргэн болоход татгалзах юм алга. Жавзмаагийн Оюун нас 26, үндсэн мэргэжил гэвэл их сургуулийн сэтгүүлчийн анги төгссөн гэхдээ би сэтгүүлч хийх гэж байгаа юм биш шүү. Жолооч, будагч, оёдолчин, үсчин, юу ч хийлээ гэсэн сэтгүүлчийн ажил саатахгүй юм гэж би санадаг (явна)

	Цэцгээ (нөгөө талд гарч) над тодорхой мэргэжил байхгүй 7-р анги л төгссөн, намайг юу л хий гэнэ би хэлсэн бүхнийг л хийнэ. Бямбын Цэцгээ нас 20.

	Намжил — Би сургийг нь дуулаад эргэлзэж явсан хүн, энэ залуучуудын сэтгэлийн өрнөлт намайг түлхэж орхилоо. Би эднээс юугаараа дутуу юм бэ? Намайг бичээрэй, Дагвын Намжил нас 35, үндсэн мэргэжил гэвэл бүдүүвтэрхэн мужаан. 

	Навчаа — Нээрэн инженер тогооч хоёр адилхан хэрэгтэй юм бол би саналаа өгье. Цогтын Навчаа нас 20.

	Мэндээ — Би явсан ч болох юм, эндээ ажиллаад байсан ч болох л юм, гэхдээ би явна аа. 

	Хоолой — Мухлагаа хаагаад явах гэж үү?

	Мэндээ — Би явахдаа ухамсрынхаа үүднээс, эх орон нам төрийнхөө өмнө ариун үүрэг даалгаврыг биелүүлэхийн төлөө

	Хоолой — Чи хэд хоногийн хугацаатай явж байна аа?

	Эвлэлийн үүрийн дарга — Нөхдөө чимээгүй байцгаагаарай.

	Мэндээ— Зарчимгүй үг битгий чулуудаад байгаарай. Би одоохондоо хугацааг нь мэдэхгүй гэхдээ би явна.

	Хоолой — очиж үнэрлэж үзсэн хойно шийдэх үү?

	Мэндээ — Дүндийн Мэндээ нас 29 мэргэжил гэвэл долоодугаар анги төгссөн.

	Түүхий эд, талх баригч, фото зургийн гурван курс төгссөн (буцаж явна. Өмнөөс нь Мижид гарч алхав).

	 

	Хөшиг

	 

	
НЭГДҮГЭЭР БҮЛЭГ

	НЭГДҮГЭЭР ҮЗЭГДЭЛ

	 

	Хангай газар. Уулын ар, модны хаяанаас харагдах тал хөндий ба түүний цаадах модтон уул нуруу үргэлжлэн цэнхэртэж харагдана. Өргөдөг кранаар цэвэрлэж бэлтгэсэн урт нарс мод бууна. Хэсэг хүмүүс модоор хөшиж нэг, хоёр гурав гэж тоолон буулгасан моднуудыг хураана. Бадраа гартаа туг барьж краныг командална.

	Даньгай — За жаахан амарцгаа.

	Бадраа — Тамхи татлагын завсарлага, (тэд дүнзэн дээр сууж амрах нь амарч, тамхиа татах нь татаж, цай уух нь ууж сууна)

	Гант — Зэвхий бойтоог! Зэвээ үлээх болоогүй юу?

	Сэдэд — Цаг нь болоогүй байна хулгайчаа цаг хэд болж байна.

	Бадраа — Харамсалтай нь даан ч цаг алгадаа.

	Зэст — Костюмтай гуйлгачин минь чи ер нь цагтай байж үзсэн юм уу?

	Бадраа — Чи л зэсрүүлчихсэнээс биш швейцар цаг бугуйнд, шижир бөгж хуруунд

	Хүрэн шил нүдэнд паркер үзэг энгэрт минь явсан л юм даа

	Зэст — Өөр юутай байсан бол?. Арай улаан яавтай шоронд орж ирсэн юм биш биз?

	Бадраа — Тэгвэл чи өдийд зэсрээд нутгаа орчсон яваа.

	Даньгай — Боль нөхөөр, наад амаа тат.

	Бадраа — Хэн нь эхэлж доромжилсныг мэдэж байж хэнхэглээрэй хөгшин хэнхэг минь.

	Даньгай — Чамайг дуугай гэж байна. Ер нь яачихсан гэсдэггүй толгойтой нөхөр вэ?

	Бадраа — Чиний наад халзан шиг ялзартлаа гэссэнд орвол хөлдүүгээрээ байсан дээр.

	Даньгай — Хайран улсын хөрөнгө дотоодод арван жил, гадаадад гурван жил тэжээгдээд энэ шүү (шогширно)

	Бадраа — Хайран улсын цалин, гучаад жил цуслаад загнах матахаас өөр барил сураагүй (шогширно)

	Сэдэд — Даньгай гуай боль, боль цаадах чинь шүрших өвчтэй хүн.

	Гант — Зөв. Даньгай гуай. Боль, настай хүн биеэ бодвол дээр мэдрэл нервээ гамна алс нь суллагдаад наранд хэдэн жил ажиллаж амьдрахаа бод.

	Даньгай — Дуу муу хогийн хулгайч

	Гант — Хөгшөөн хирээ мэдэхгүй хэнхэглэж байж турсагаа хуулуулчхав.

	Даньгай — Чи хуулаад аль алаад аль алхыг чинь үзье (дайран давшлав. Тэр хоёр барилцаж авна). 

	Нүгний — Хүүхэд минь больцгоо, дарга нар айсуй.

	Сэдэд — Больцгоо, хошууч ирлээ (гээд хоёр тийш нь салгаж түлхэв)

	Бадраа — Тэр нь дээр байхаа бригадаа. Наадах чинь настай хүний сонирхдог спорт биш.

	Даньгай — Энэ муугийн сачий нь хүрэхгүй л дээ..

	Гант — Гар хүрч чамд завшуулах тэнэг толгой алга, цохисноороо би сахилгад, цохиулснаараа чи итгэл олох нэг гавьяа, эмнэлэгт хагас сар амарч хэвтэх бас нэг гарын бэл залгах гээ биз. Дүү нь мэднэ ээ. 

	(Уламдоо Мятав нар гарч ирнэ)

	Уламдоо — За сайн байцгаана уу!

	Бүгдээр — Сайн, хошууч сайн уу (гэцгээв)

	Уламдоо — Ажлын явц хир байна даа?

	Даньгай — Манай бригадынхан ч давуу нормтой л явж байна шүү хошуучаа!

	Мятав — Тэр мод чинь нөгөөх түрүүчийн долоо хоногийнх хэвээрээ хэвтэж байгаа юм биш биз?

	Даньгай — Хаанаас инженер минь тэр чинь уржигдрынх

	Мятав — Ширүүн шударч байгаа улс юм аа.

	Уламдоо — Энэ эрчээ алдав нөхөд минь. Цаана чинь барилгачин залуучууд хэдэн зуугаараа буучих гэж байгаа шүү. Өнөөдөр түрүүчийн хэсэг нь ирнэ.

	Мятав — Тэд маань хүйтрэхийн наана өвөлжих байраа барьж амжих хэрэгтэй болно. Модоор туйлна гэж мэдээрэй. 

	Даньгай — Бид нар ч сандарчээ.

	Гант — Аахилж сандрах ч, ажиллаж сандрахаасаа хэцүү гэдэг юм даа.

	Уламдоо — Та нэр эмнэлгийн үзлэгт орсон уу?

	Нийтээр — Орсон.

	Уламдоо — Ямар гарцгаасан бэ?

	Бадраа — Ерөнхий механизмууд нь сайн гарсан.

	Даньгай — Миний л (гээд гараараа чээжээ дарна)

	Гант — Транболерын нь гол жаахан цохиотой гэнэ билээ.

	Жагдал — Юу нь цохиотой гэнэ ээ?

	Гант — Мөс нь цөсөө цохихгүй юу.

	Жагдал — Юун мөс?

	Гант — Хүний нь мөс өө;

	Жагдал — Аа.

	Уламдоо — Гоожид хаачсан бэ?

	Даньгай — Дээшээ хярын бригад руу очсон байхаа (Уламдоо явна)

	Мятав — ( Бадраатай аминчлан уулзаж) эжий аав хоёр чинь надтай уулзсан, энэ захидал (захидал гаргаж өгнө) юу хэрэгтэй байна гэж байна билээ? Дах дэгтий бээлий, хөвөнтэй өмд цамц, үнэгэн лоовууз явуулах уу гэхэд нь би юу ч хэрэггүй гээд аваагүй.

	Бадраа — Сооск, өлгий, горшок гурав явуулъя гэхгүй байна уу?

	Мятав — Харин ээж чинь нэг эргэж очих санаатай гэж байна билээ.

	Бадраа — За тэр авгай бид хоёр ший кино үзмэрээр гачигдаж, уйдаж байгаа эндхийн амьтныг нэг хэсэг хөгжөөх хэрэг болох нь ээ.

	Мятав — Хөөрхий сайн авгай билээ. 

	Бадраа — Сайн нь хэтрээд байх нь тун хэцүү (Мятав явна)

	Даньгай — Хошуучаа хошуучаа! (гээд түргэлэн араас нь алхав.)

	Гант — Тэр хэнхгийн хөлөө хугалчих гэж явааг харав уу?

	Нүгний — Гантаа настай хүнтэй ингэж дэндүү битгий загнаж бай буянд муу.

	Чамайг бодоход цаадах чинь нэлээд хэдэн оймс элээсэн хүн шүү дээ.

	Гант— Ёстой оймс л олныг урж хаясан байх даа.

	Бадраа — Гантаа боль хүнд дадал сууна гэдэг чинь нэг төрлийн өвчин, худалч, мэхч, бялдууч, ховч дадал суугаад архагласан байвал уу ямар ч сүрьеэ, элдэв өмөн үү, рак өвчнөөс илүү бөх хадагдсан байдаг юм. Барагтай эм таарах ч үгүй

	Гант — Чамайг энэ рүү архи авч ирсэн, тийм үү? Тэгвэл архи бас дадал уу?

	Бадраа — Мөн... дадал. Хэрвээ архаглавал уу тэгээд л бүрмөсөн дууслаа гэсэн үг. Хулгайч, худалч, бялдууч цөмийг нь эмнэж болно. Архийг бүр хэцүү.

	Гант — Чи нэг суйлаад л хоёр дахь дээр нь баригдана, намайг орой бүгд архи ууж суухад хэн юу гэх юм?

	Гант — Тэгээд?

	Бадраа — Мөнгө нь байгаад, хууль гажуудуулахгүй уусан хүнийг хэн юу ч гэхгүй шүү дээ. Уугаад л байна биз?

	Гант — Зүйтэй уугаад л байна биз.

	Бадраа — За тэр чинь баларч байгаа нь тэр. Нэг мэдэхэд зугуухан өөрийгөө уучихсан байдаг юм гэнэ..

	Гант — Өөрийгөө ууна гэнэ ээ?

	Бадраа — Амиа, амьдралтайгаа уучихгүй юу.

	Гант — Чи ер нь хачин эр юм аа?

	Бадраа — Яаж байна?

	Гант — Нэг их үнэнч ухаантай ч юм шиг, тийм мөртөө тэнэг ч юм шиг.

	Бадраа — Тэнэг нь голдуу.

	Гант — Яагаад?

	Бадраа — Томортлоо мээмээ хөхсөн хүүхэд тэнэг болдог юм гэж дуулсан уу?

	Гант — (Тачигнатлаа инээж) за за чи надаар битгий даапаа хийгээд бай. Хулгай юу вэ? Дадал уу?

	Бадраа — Мөн, жижгээсээ томд, болхиосоо нарийнд чадварлаг болтлоо ахидаг дадал шуналын өвчин. Битгий гомдоорой. Энэ тухай чи надаас илүү мэднэ.

	Гант — Чи ер нь зэрлэг мааз яриатай нөхөр юм аа. Тийм мөртөө би чамд гомдож ер нь чадахгүй юм.

	Бадраа — Бид хоёрт нийлэх нэг төстэй тал байна л даа.

	Гант — За боль доо чи бол бараг дээд боловсролтой хүн, би бол багаасаа замарсан хүн.

	Бадраа — Боловсролдоо биш ээ. Зан араншиндаа.

	Гант — Би ер нь өөдөлж хүн шиг хүн болох бол уу

	Бадраа — Болно тийм шинж байгаа юм шүү

	Гант — Яаж байна?

	Бадраа — Энэ асуулт чинь гэрчилж байна. Чи дотроо өөрийнхөө тухай бодож явдаг байна, гэхдээ чамд нэг их муухай дутагдал бий

	Гант — Юу вэ? Энэ үү? (гээд долоовор дунд хоёр хуруугаа гозойлгоно)

	Бадраа — Биш ээ. Чи хөөрүү өөрөө нэг муу жижиг зэрлэг баатар, атмаан хийж жижгирэн явдаг хүн, тэр чинь дэврэх бүрдээн чамайг үргэлж хохироож байна бий.

	Гант — Чи ер нь их шинжээч ухаантай кампан шүү. Чамд ганцхан муу юм бий.

	Бадраа — Мааз зэрлэг шулуун яриа юу?

	Гант — Биш ээ.

	Бадраа — Архи уу?

	Гант — Биш ээ. Чи өөрөөсөө бусад хүн бүгдийг, юм бүхнийг нулимж явдаг. Тэгсэн цагт чамайг их бага, эр эм, хэн ч үзэж чадахгүй.

	Бадраа — Тэгээд энд би Даньгай гуайн загвараар шинэтгүүлж цутгуулах хэрэг үү?

	Гант — Чи буруу ойлгож байна. (Зэст Сэдэд нар далдаас гарч, ирээд хураалгаатай түлээн дээр гарна)

	Сэдэд — Анхаараарай! анхаараарай! Чиг Нарстын барилга материал бэлтгэх колонийн радио үзлээс ярьж байна! Сүүлийн үеийн мэдээ сонсоорой!

	Жагдал — Энүүхэн хооронд мөн самбаатай гайхал шүү. Гүүр хүрээд ирж!

	Сэдэд — Чиг Нарст, бүрхүүл Цармын нарс Хушийн баялаг болон Хөндлөн булгийн чулуун нүүрсний нөөц, улаан Жинстийн төмрийн хүдэр, бас бус ашигт малтмалын нөөцийг түшиглүүлэн байгуулах шинэ үйлдвэрийн хотыг гардан босгохоор саналаа өгсөн анхны ээлжийн далан таван залуучууд таван машин хөсөгтэй өнөөдөр 4 цаг 20 минутад Чигийн голын гүүр гарч, Цагаан тохойн зүлгэн дээр бууцгаалаа. Энэ сарын эцсээр босоогүй хотын хүн ам 400 хүрч оны эцсээр мянга хүрэх сурагтай байна. (цөм уриалан хашхиралдав.)

	Сэдэд — Хэрэв тодорхой лавлах асуудал гарвал мэдээ редакцын тоймч Зэсттэй уулзана уу? Нэвтрүүлэгч

	Сэдэд.

	Бадраа — Шинэ сонин авчрав уу?

	Зэст — Нэгдлийн шуудан тараагч Цэрмаа хүүхэн өөрөө авч ирэх юм байх аа.

	Бадраа — (хоёр тугаа авч) Нөхөд өө! завсарлалт хэтэрч байна. Ажилдаа! байрандаа! (тэд ажилдаа орцгоов. Гоожид Даньгай хоёр гарч ирээд ажлын явцыг ажиглаад дүнзэн дээр сууцгааж бүртгэл бичиг цаастай ноцолдов).

	Гоожид — За за наадахыг чинь дараа болъё, би бүр ядарч гүйцлээ.

	Даньгай — Тэгье дээ. Ийм адгуус шиг амьтадтай ажиллаж байгаа хүн ер нь ядрах ч үгүй яах вэ дээ. Энэ Бадраа Гант хоёр мөн ч шөрмөс заагаад байх чив.

	Гоожид — Гайгүй дээ муусайн хулгайчууд сарьслуулаад ирэх дээрээ өөрийн эрхгүй лойно.

	Даньгай — Ёстой ёстой, (энэ хоёрын дэргэд хазаар ногт барьсан туранхай цонхигор цагаан залуу Цэвээн хүрч ирэв.) 

	Цэвээн — Сайн байцгаана уу?

	Даньгай — Сайн та сайн уу?

	Цэвээн — Сайн...

	Гоожид — Та юу гээв надтай уулзах гээ юү?

	Цэвээн — Үгүй... Үгүй ч гэж дээ... Танай үүгээр өрөөлтэй бүдүүн хээр морь, буруу талынхаа ташаан дээр чандмань тамгатай борлог үрээ өнгөрөв үү? Хараагүй биз?

	Даньгай — Юм ч үзэгдсэнгүй.

	Гоожид — (юмаа бичингүүтээ) бид ямар ажих биш дээ. Та хаанаас явна?

	Цэвээн — Төв дээрээс.

	Гоожид — Сумын уу?

	Цэвээн — Тийм ээ нэгдлийн төв дээрээс өглөө л гараад... (Цэвээнийг үгээ хэлж дуусаагүй байтал Гоожид, огт тоосон шинжгүй босоод Даньгайг дагуулан явна. Цэвээн нэг хэсэг араас нь гайхан хараад өврөө уудалж дуран гаргаж дүнзэн дээр суугаад алсыг дурандав. Түүний хажууд Жагдал ирж ажиглан харна)

	Жагдал — За та тавтай сайн зусаж байна уу?

	Цэвээн — Сайхаан та сайн уу?

	Жагдал — За та юу дурандаав?

	Цэвээн — Чөдрийнхөө хоёр морийг олохоо больчхоод

	Жагдал — Бараан бүгээн хоёр юм уу?

	Цэвээн — Тийм

	Жагдал — Өдөр л энд байсан, одоо энүүхэн зүүн доор байгаа биз. За хө наад зөрүү хараатаа зарах уу?

	Цэвээн — Минийх биш л дээ, 

	Жагдал — Мэдэж байгаарай хө! Таван зуу татах данагар шар хөөж ирээд авна шүү.

	Нүгний — (Ирээд) Жагдаал чамайг Даньгай дарга дуудаад байна. Байз байз энэ чинь таньдаг хүү шиг...

	Цэвээн — Сайн байна уу Нүгний гуай?

	Нүгний — Цэвээн хүү сайн? Ээжийн чинь бие сайн уу? Чи чинь цонхийж цайгаад яачхаав? Арай энд...

	Цэвээн — Бие муудаад нутгийн агаар ус бараадаж ээж дээрээ ирээд хэд хонож байна.

	Нүгиий — Өө хөөрхий. Тоогүй юм болж дээ. Хөгшин ах нь өтөлсөн хойноо зөнөглөж тэнэглэж явна даа.

	Цэвээн — Ээ чааваас, тэгээд удах уу?

	Нүгний — Дөрвөн жилээр шүү. Гай болсон Хүрэн намгийн Пагваа чавганц гуйж гувшаад байхаар нь Сандуйн Жүд уншаад өгчихсөн чинь энэ. (Гэнэт энэ хоёрын хажуугаас Гоожид гарч ирнэ)

	Гоожид — Та нар юугаа ярьсан улс вэ? (Цэвээнд) Чи ер нь үүгээр юугаа хийж яваа нөхөр вэ?. Зайл эндээс

	Нүгний — Дарга аа энэ манай эндхийн хүүхэд, би таних юм (гээд өмнөөс нь очно), 

	Гоожид — (Шилэн дээрээс нь шүүрч аваад шургаж унатал нь түлхээд) муу хөгшин үлдэгдэл яв.

	Нүгний — Ээ ёо ёо аллаа та минь ээ! (гээд өнхрөн ойчив. Энэ чимээгээр Гант хүрч ирнэ)

	Гант — Юу болж байна?

	Гоожид — Юу ч болж байсан чамд ямар хамаатай юм бэ? яв цаашаа! (Нүгнийд) чи бас дүрэм гажуудуулчхаад баашилна аа?

	Гант — Та гартаа ухамсартай хүмүүжүүлэгч юм даа энэ гаднын хүнээс зовсонгүй юу, өөрөө хууль гажуудуулж байх даа.

	Гоожид — Муу хогийн хулгайч минь чи хирээ мэдээрэй.

	Гант — Ашгүй өнөөдөр Гоожид гуай маань жадаа мартчихаад ирээ юү? (гээд түрүүнээсээ хутга суга татан гаргаж) дөрвөн өндрийг чинь хадаад өгье, гээд ухасхийн Гоожидыг дайртал тэр нь хашхиран зугтав).

	Гант— (Инээсээр үлдэж) муу цохихоор сайн далай гэж ганцхан сайн айлгалаа даа чамайг

	Нүгний — За чи одоо муугаа үзнэ ээ. Хошуучид хэлнэ дээ. 

	Гант — Өөрийн нь шүүшиг болтол матаж пряник болтол хатаахгүй юу! (Сэдэд дүнзэн дээрээс ажил тарахын бүрээ үлээв. Бадраа, Зэст, Сэдэд гурав Гантын дэргэд ирнэ)

	Бадраа — Чи мөн л тэнэглэсээр үү?

	Гант — Харин чиний л номнол саад болчихлоо.

	Зэст — Чи ч чи биш болжээ. Шившиг, 

	Бадраа — Юу гэсэн үг вэ?

	Зэст — Сугалсан хутгаа сул буцааж хуйлаад. Зүрх чинь хүрдэггүй юм аа гэхэд ядаж зузаан гуяар нь нэг ч болсон нэвтлээд авдаг байгаа даа

	Бадраа — Пөөх... нөхөр минь чи үүгээрээ нөхөртөө тусалж байна гэж бодож байна уу?

	Зэст — Чам шиг хүүхэд ойлготлоо удна аа (Гантад) ёстой азад муу. Хайран тангараг.

	Сэдэд — Та нар бүрээ бүрээ гээд багалзуурдаад байсан одоо хоол байр хоёртоо яарах юм биш үү? (Гант Сэдэд хоёр явна)

	Бадраа — Зэстээ хоёулаа уулзъя суу!

	Зэст — Би ч чамтай уулзах хэрэгтэй.

	Бадраа — Азад муу гэдэг чинь юу гэсэн үг вэ?

	Зэст — Эр хүн хутгаа сугалаад хий агаар цавчаад хуйлдаг ёс байхгүй. Ган хутганы ир мохож, гардсан эзний нь аз харьдаг юм.

	Бадраа — Чи ч тэр чигээрээ дүвчин хувилгаан яваа юм аа.

	Зэст — Энэ шүтлэгтэй огт хамаагүй.

	Бадраа — Юутай хамаатай гэж?

	Зэст — (Бодож) яая дээ байз. Тайлбарлаад чи ойлгохгүй Аа тийм гээд (гадуур дотуур цамцаа тайчиж чээж, нуруу, гар, булчингаа харуулна)

	Бадраа — Пөөх нөхөөр, чи чинь зарлалын самбар шиг хаашаа хүн бэ?

	Зэст — За мэдэв үү?

	Бадраа — Юу мэдэв үү гэж? чернилээр шавчихсан хүний нэр, он сар, зураг хээ угалз. Олоо наадах чинь арилахгүй яана.

	Зэст — Чи бас арилгана аа? Тангараг! Мөнхийн тангараг! Мэднэ ээ? 

	Бадраа — Юу гэсэн тангараг? Хэнд тангарагласан хэрэг вэ?

	Зэст — Тэгнэ ээ чи бас ойлгохгүй. Гэрээ. Гэрээ бичиг

	Балраа — Гэрээ юм бол цаасан дээр бичихгүй гэдэс гүзээн дээрээ шивж байдаг нь юү вэ?

	Зэст — (Элгээ хөштөл инээж) нялх сэхээтэн минь. Чи Гант бид хоёрыг мэдэж байна уу?

	Бадраа — Жижиг кармачид. Эндхийн нэр томьёогоор бол хогийн хулгайчууд.

	Зэст — Найман жил суухдаа таван удаа орголоо...

	Бадраа — Тэгээд таван удаа баригдсан юм байгаа биз дээ?

	Зэст — Баригдалгүй яах вэ?

	Бадраа — Тэгээд нөгөө аз, нөгөө биеэ цоохорлосон тангараг чинь туслах нь яалаа? тфүү (Нулмаад) гутамшиг, шившиг хүн төрхөөсөө холдоод, адгуусанд ойртож явах гэж... Чи тамгалуулсан адуу юу? Та нарын зэрлэг онолоор хутга заавал зорилготой сугалдаг юм бол хүн төрхдөө ямар ч зорилгогүй үйл бүтээлгүй үлдээсэн мөргүй залуу нас хүч чадал ухаан санаа зөвхөн хоригдох зэрлэгших хавьтсан бүхэндээ гай тарьж явахад зоригдсон хэрэг үү? Зэст гэдэг нэрийг дурсуулах юу байна? Чамд хайр дурлал, амьдрал, үр хүүхэд...

	Зэст — Чи ер нь нэлээн яггүй ярьж байна шүү. Бүр чихнээс өнгөрөөд... (Хоолойгоо зааж) төвөнх хүрээд байна. Гэлээ гэхэд манай хошуучийн дэргэд ч юу ч биш ээ дээ. Зарим шидчихсэн үг нь бүр миний зүрх хүрнэ шүү. Мундаг эр, миний бодлоор бол цол нь багадчихсан юм. Ойлгуулна гээд нэг зүтгээ бол ч цөхрөх гэдгийг ч мэдэхгүй дээ. Хатуу эр, 

	Бадраа — Би тийм амархан цөхрөх гэж үү?

	Зэст — Цөхөрнө өө, чи энэ талаараа дөнгөж А, Б дээр нь л явна. 

	Бадраа — Золиг чи ямар ч гэсэн миний хэлснийг л бодоорой, ядаж хүн битгий уруу тат.

	Зэст — Чиний хэлсэн урам, миний саатсан цаг байна, бодолгүй яах вэ.

	Бадраа — Тфүү (Нулимав)

	Зэст — За за битгий гутар. Одоо би ярина. Би гүүр хүрээд шинэ ирж байгаа залуучуудтай уулзлаа. Хэдэн аятайхан хүүхнүүд явна. Хэсэгтэй нь хальт танилцаад өнгөрлөө. Нэг нь чамайг таних юм.

	Бадраа — Хэн гэнэ?

	Зэст — Борхүү.

	Бадраа — Таньдаг Борхүү ч бий, зүгээр тэр хүүхэн энд ирэх ёсгүй

	Зэст — Сэвхтэй дуу цөөтэй гэмгүй хүүхэн байна.

	Бадраа — Төс нь ч мөн дөө.

	Зэст — Дээд боловсролтой эдийн засагч гэнэ хотод төлөвлөгч хийж байсан юм гэнэ.

	Бадраа — Мөн, яг мөн.

	Зэст — За хө чи танилцана даа.

	Бадраа — Юуг нь танилцах гэж, танил юм чинь

	Зэст — Лавлуулж найзална шүү

	Бадраа — Найзлах нь байтугай наалдаж явсан удаа бий, 

	Зэст — Тэр цаг энэ хоёроор шүү

	Бадраа — Тэр чепуха. Чи яах гээд байгаа юм бэ?

	Зэст — Цаана нь их аятайхан Цэцгээ, Навчаа, Оюун, Туяа за байз хэн хэн гэлээ, хагасыг нь нэрийг мартчихаж

	Бадраа — Нэрийг нь сонсоход хотынхон ч мөн дөө.

	Зэст — Мөн мөн ялангуяа тэр Туяа нь уу?

	Бадраа — Мэдлээ найдаж болно оо хө!

	Зэст — Битгий бардаарай хянуур хийнэ шүү. (тэр хоёр гар барив).

	Зэст — А тийм бас нэг яльгүй хэрэг бий. Чамд хэдийн өртэй билээ? (гээд өврөөсөө олон төгрөг гаргав)

	Бадраа — Тавь.

	Зэст — Май чиний тавь чинь. Намайг итгэж зээлүүлсний шанд бас нэг тавь.

	Бадраа — Шан авахгүй.

	Зэст — Авдаа! ав. Миний азад муу.

	Бадраа — Юу бас л аз гэнэ ээ. Аз гэнэ ээ? Байз байз чи саяхан улаан мөнгөгүй байсан хэзээ яагаад мөнгөжчихөө вэ?

	Зэст — Тэрийг нь бас чи мэддэггүй ёстой. Мэдвэл бас азад муу. Чи бид хоёр нэг данс хаасан, нэг шинэ данс нээсэн. За баяртай (гээд явна)

	Бадраа— (Шогширя) Пөөх яасан муухай сүнсгүй хулгайч вэ? Хөөрхий нөгөө залуучуудыг гүүрэн дээр зогсоод өнгөрөх зуур нь цэвэрлэчихдэг байна шүү. Би ч нээрээ цөхрөх юм байна аа. (Гант буцаж ирэв) чи юугаа мартчихаа вэ?

	Гант — Хошууч урдаас ирж явна бодвол Гоожид яваад хүрчихээ биз. 

	Бадраа — Хутга гаргаад дайрахдаа ичээгүй байж хошуучтай дайралдчихаасаа айна аа?

	Гант — Юу ч гэх юм бэ дээ. Зүгээр хошуучид зэлүүд газар зэмлүүлбэл дээр байдаг юм.

	Бадраа — Хаа ч уулзлаа гэсэн хууль гэдэг чинь зааснаараа л буудаг хайрхан даа.

	Гант — За за чи яв.

	Бадраа — Би явлаа. Гэхдээ чи хөнгөлөлт битгий горьдоорой гээд цаадах чинь яриагаа яаж эхлэхээс л мэдэгдэнэ дээ? (Бадраа явна)

	Гант — Тийм ээ. Чангахан дуугаар загнаад эхэлбэл ч гялайлаа шүү. Далайх нь ч сүртэй ч буух нь зөөлөн. Хэрвээ зөөлөн дуугараад тамхи гаргаад суугаад авбал уу... дуусжээ (Уламдоо гарч ирээд Гантиг харж зогсоно. Гант өмнө нь толгойгоо унжуулан гэмшин зогсоно)

	Гант — Хошуучаа би...

	Уламдоо — Бие биеийнхээ занг нэвтэрхий мэдэх чи бид хоёр танилцах гэж цаг гарздаад яах вэ дээ, наашаа суу (Гээд тамхиа гаргаж барив)

	Гант — (амандаа) за дуусжээ гээд тамхинаас нь авч хоёр асаав..

	Уламдоо — Чи уг нь хутга сугалах дээрээ яадаг байлаа? (Гант үл дуугарав, хутга чинь хаа байна Гант хутгаа өгнө)

	Гант — Би хутгалах гээгүй юм.

	Уламдоо — Мэднэ ээ. Чи сүрдүүлсэн. Энэ чиний хүмүүжилд их ахиц.

	Гант — Би зүгээр айлгасан юм.

	Уламдоо— (Юм бичиж) гэвч завдсан хийсэн хоёр ялгаатай боловч тохирсон хуультай. Май яв (бичиг өгөв)

	Гант — Хэдэв? 

	Уламдоо — Хагас сар:

	Гант — Сахилгад уу?

	Уламдоо — Яг

	 

	Хөшиг

	 

	ХОЁРДУГААР ҮЗЭГДЭЛ

	 

	Тайзан дээр гурван дөрвөлжин асар. Үдэш залуучууд цөм орондоо орж хэвтжээ. Хамгийн зүүн талын асар үзэгчид өөд эгц харжээ. Эвхдэг орон дээр Занаа, Балтав, Мэндээ гурав хэвтэж лааны гэрэлд ном сонин үзэх ба Мэндээ өндийж түрийвчээ гаргаж мөнгөө тоолно

	Мэндээ — Олон аавын хүүхдүүд эрээнтэй бараантай байдаг гэдэг ч үнэн юм даа. Адилхан хамт явж байж...

	Занаа — Мэндээ унт унт чи бүтэн хоёр долоо хоног үглэж байна? Одоо болиоч.

	Мэндээ — Намайг үглэлээ гэхэд чи дургүйцдэг нь юу билээ?

	Занаа — Наадах чинь юу гэсэн үг вэ? Чи юу гэх гээд байна? Өөрөө гээчихсэн ч юм бил үү?

	Мэндээ — Би гээх ёсгүй халаас товчтой, бас дээрээс нь сүлбээр зүүгээр сайн хатгасан юм. Машин дээр л нэг жаахан зүүрмэглэсэн байх.

	Занаа — Чи чухам хэнийг хардаад байна. Шулуухан хэлчих.

	Мэндээ — Алдсан хүн арван тамтай, авсан хүн нэг тамтай гэдэг юм.

	Занаа — Нөхөр минь тодорхой сэжиггүй юм бол битгий улиглаад бай. Одоо өнгөрч таван зуун төгрөг л гээчхээ биз, гарз болж унтъя.

	Мэндээ — Таван зуун төгрөг гэдэг чинь бага мөнгө биш шүү, сайн костюм 1, хорин дөрвийн цамц 1, зургаагийн оймс 2, арван хоёрын галстук 1.

	Занаа — Мэндээ найзаа унтъя, хэрэв чи хоолны мөнгөгүй болчихсон бол бид хоёроос ав.

	Мэндээ — Хоолны төдийхөн ч над байна л даа.

	Занаа — Тэгээд?

	Мэндээ — Үгүй зүгээр бодохоос л...

	Занаа — Чи битгий бод, өөр юм бод, чи Балтавыг унтуул, энэ чинь дуугүй байж байгаад нэг уурлах дээрээ муйхар шүү (нэг хэсэг чимээгүй байснаа)

	Мэндээ — Хэрэв би тав, таван зуугаар нь тасалж хоёр газар хийгээгүй бол мөн балрав аа? Бүгдийг нь хуурайлуулчих нь байна шүү. Мөн муухай нөхрөө за дүүрч өнгөрч.

	Занаа — Уухай л даа, ингээд март (нэг хэсэг дуугүй байснаа)

	Мэндээ — Миний мөнгийг авсан хүн одоо яаж байгаа бол, айж байдаг болов уу? Эсвэл эртээ юм болгочихсон...

	Батлав — Мэндээ нэг арга байна.

	Мэндээ — Ямар?

	Балтав — Чигийн гол руу одоо очоод харайгаад үхчих, өөрөө чадахгүй бол би чамайг шидээд өгье.

	Мэндээ — За больё өвгөөн, унтлаа, унтлаа.

	Занаа — (Хөнжил дотроо тэсэхгүй инээсээр) За за ярь ярь бүр нойр хулжчихлаа..

	Мэндээ — Энэ гол нарийхан мөртөө аймаар ус шүү.

	Балтав — Тийм, алс нь намайг талхнаас минь салгах гэж байгаа юм.

	Мэндээ — Заавал гаталж сэлэх нь алба уу? Гүүрэн дээгүүр нь гараад, эргээс нь холуур яваад байхгүй юу.

	Занаа — Мэндээ чи битгий хадуураад бай, жижиг эвтэйхэн усан цахилгаан станц байгуулахад их боломжтой.

	Балтав — Цувуулаад хэд хэдийг ч хийж болмоор гол, тэгээд за дизельч гуай дизелиэ аваад яв гэх бий вий.

	Мэндээ — Гуяа алагдаад л буцахгүй юу.

	Занаа — Чи ч мөн дөө, сайхан нутгаас зугтах гэж үү? Усны төвшин өндөртэй, хотын нь бүх гудамжаар суваг татна. Хойноосоо урагш татсан дөрвөн богино гудамж зүүнээсээ баруун тийшээ чилийсэн хоёр урт гудамжтай цэцэрлэг, талбай үйлдвэрийн дүүрэгтэй нийлсэн арван зургаан хэсэгтэй зунд модны сүүдэр, сувгийн ус жирэлзэж сэрүү татсан тоосгүй тунгалаг агаартай, өрсөн ёотон шиг цагаан байшингууд модон дотроос цухуйсан, жижиг мөртөө гоё хот болно доо.

	Мэндээ — Чиний гурван хөлтийн дурангаар тэгж харагдаж байна уу?

	Занаа — Тэнэсэн сум тархинд гэгчээр чи нэг ганцхан оноод буудчихлаа даа. Тийм ээ ингэж харагдаж байна.(хотын төсөл дэлгэж) Чиний хүнсний мухлаг хүртэл төлөвлөгдсөн энэ байна (гээд заана) Клуб, зочид буудал спортын заал.

	Мэндээ — Шорон нь хаана байна?

	Занаа — Энд хийхгүй. Чигийн аманд одоогийн колонийн нь хавьд барина.

	Мэндээ — Зөв хол байсан нь дээр.

	Балтав — Чиний мухлаг халаас хоёрт чинь халгүй амар гэж үү? Тэр гурав инээлдэнэ, гэтэл хажуугийн асарт хүүхэд уйлж, эмэгтэй хүний зандран загнах дуу сонсогдов).

	Занаа — Байз (тэр гурав чимээгүй болж чагнав) Тайз эргэж голын асар үзэгчдийн зүг чиглэж зогсов. Дарь хүүхдээ тэврэн уйлан загнах ба Намжил дүлий юм шиг орон дээрээ дээшээ харж хэвтэнэ. Борхүү өндийн тэр хоёрыг ажиглан хэвтэнэ).

	Дарь — Чам шиг амьдралд арчаагүй, ухаан муутай, онгироо амьтан энэ ертөнц дээр байдаггүй байх аа, чи ямар арван наймт биш, орон гэрээ орхиод, овоохой майханд суу гэж чамайг албадсан уу? Чи хоригдол уу?

	Намжил— Чи энд ирээд өлсөж даараагүй л байх.

	Дарь — Би хотод өлслөө даарлаа гэж байсан уу? Энэ хүүхдийг одоо яана? Эмч доктор ч алга чи ер нь юу хийсэндээ ингэж цөлөгдсөн хүн бэ?

	Намжил — Чи эрүүл хүүхдийг юу гээд байгаа юм.

	Дарь — Эрүүл хүүхэд чинь ингэж шөнөжин уйлдаг юм уу? Чи шилрэх мөрөөрөө шилрэхгүй намайг хүүхэдтэй минь энэ хүртэл чирч тарчлаах ямар учиртай хүн бэ?

	Намжил — Түмэн амьтан дундаас ийм юм олж суусан хохь чинь болж дээ!

	Дарь — Хохь гэнэ ээ (хүүхдээ Борхүүгийн өвөр дээр тавьж давхин очиж Намжилыг барьж авахтай зэрэг тайз эргэж баруун талын асрын үүд үзэгчдийн зүг эргэж зогсов. Оюун, Цэцгээ, Туяа, Навчаа дөрөв орон дээрээ өндийж зүүн асарт болж байгаа зөрчлийг чагнацгаана).

	Навчаа — Галзуу эм чинь муу хар хүнээ махалж эхэллээ.

	Оюун — Борхүү энэ хоёрын хажууд яаж тарчилж хэвтээ бол.

	Цэцгээ — Ингэж олны шившиг болж яана даа, дургүй юм бол хүүхдээ аваад буцахгүй юу?

	Туяа — Ёстой доо, ийм газар ер нь юунд нь хорогдох вэ дээ? Ямар ч хөгжил баясгалан байхгүй.

	Оюун — Туяа! чамд ямар хөгжил баясал дутаав?

	Туяа — Кино, театр, танц юу ч байхгүй шал дэмий газар

	Оюун — Чамайг хэн энэ рүү ир гэсэн юм бэ?

	Туяа — Хэний нь ч мэдэхгүй нь харамсалтай, мэддэг бол тэр нөхрийг салам урах сан.

	Цэцгээ — Өөрөө өөрийгөө маажих хэрэг болж дээ.

	Оюун — Гайгүй Туяа минь жаахан тэвч, ойрын ирээдүйд юм юмтай болно.

	Туяа — Тэр болтол чинь хижээл орчихно байгаа даа?

	Цэцгээ — Энэ ер нь гал амьтан шүү

	Туяа — Галгүй байх юм бол ч барилгын хэдэн самосвалын жолооч нар миний толгой дээр гарсан л даа.

	Навчаа — Жолооч гэхээс Туяа маргааш хоолны материалд явна, машин авна шүү?

	Туяа — Тасалбар аваад л ир шилээд өгөмз.

	Навчаа — Эртээдийн өгсөн жолооч чинь алах шахсан шүү, дэндүү сагсуу юм.

	Туяа — Миль Мижид үү тэр чинь хамгийн даруу нь

	Навчаа — Даруу гэнэ ээ ёо ёо хэцүү байна аа хөөрхий.

	Цэцгээ — Аминдаа их дэгжирхүү эрээ.

	Туяа — Хүн амьтангүй газар шороо зөөж хэвтэж тэр бид хоёр дэгжирхээд байхдаа ч яах вэ дээ. Харин тэр хорихын Бадраа чинь ёстой дэгжин залуу билээ.

	Оюун — Манай Борхүүгийн сургуулийн их найз юм шүү дээ?

	Навчаа — Борхүү түүнийхээ хойноос ирсэн юм бол уу? аль томилогдсон юм бол уу?

	Оюун — Саналаа өгсөн байж магадгүй.

	Цэцгээ — Хөөрхий сайн хүүхэн юм даа.

	Туяа — Худлаа... цаадах нь чөлөө авч ирээд миний дэргэд хоёулаа уулзсан, огт танилын шинжгүй нэг муу цэвдэг мэндийн хариутай байна билээ.

	Навчаа — Цаадах нь юу гэж байх юм.

	Туяа — Хэд хэдэн царайчилсан шинжтэй юм асуусан. Борхүү нь тийм, үгүй, мөн, аа гэсхийгээд байхад нь Бадраа нь ойлгоод урамгүйхэн буцаад явчихсан.

	Оюун — Чиний дэргэд болоод зовсон байлгүй дээ.

	Туяа — Нэгэнт л тийм юм бол зовоод яана ёстой. (аялж) жаргал биш зовлон доо хө.

	Оюун — Жаргал ч болох юм билүү яаж мэдэх вэ?

	Туяа — За чи битгий нэг их мэдэцтэй шинжээч хүн болж гайхуулаад бай. Аз жаргал гэдэг чинь юу юм бэ? Гуйвж унатлаа ажил хийх, майханд дутуу нойртой унтах уйдах, та нарын номлолыг залхталаа сонсож эвшээлгэж суухыг хэлэх үү?

	Цэцгээ — За одоо зүүн майхныхан маань манайхыг чагнаж эхэлж болох нь дээ.

	Оюун — Чинийхээр бол хийсэн ажилгүй, тээртлээ идэж, тэсхийтлээ суниаж хэвтэхийг хэлэх үү?

	Туяа — Тэгээд тэр жаргал гэдэг чинь юу юм бэ? Хаа байна? Арай энд хэвтэж байгаа юм биш биз?

	Навчаа — Энэ маргаан бас үүр цайлгах хэрэг болох нь, эрт ажилтай хүн унтъя (шургаж хэвтэв)

	Оюун — Хэрвээ чамд хүсэж эрмэлзэж, тэмцэж тэмүүлж байгаа том хүсэл байхгүй, өдрөөс өдөрт тэмцэн бүтээж байгаа юм үгүй бол чи жаргал гэдгийг буй болгож чадахгүй. (харанхуйлалт, гэрэл ганцхан Туяа дээр тогтог, Туяа зүүдлэн орон дээрээсээ өндийж асраас гарна)

	Туяа — Аз жаргал гэдэг чинийхээр тийм байдаг байж. Би гүйцэд итгэсэнгүй (Гэтэл хажуугаас нь Занаа гарч ирнэ)

	Занаа — Чи юу асуух гэж ирээв? Би мэдсээн. Миний жаргал үүнд байгаа юм (хуйлаастай зургийг харуулаад) энэ зураг эхнийхээ гадаснаас эхлээд өдрөөс өдөрт биелж байгаатай миний жаргал холбоотой юм. Энэ бүтэх тутам миний жаргал бий болох юм (явж орно. Сэдэд гарч ирнэ)

	Сэдэд — Ахад нь аз жаргал бий юм. Клубийн барилга дуусаад, бүрэн шинэ гуулин хөгжим худалдаж аваад, надаа хариуцуулаад орхисны дараа чи намайг хараарай. Би та нарт цөмд чинь баясгалан түгээх болно.

	Туяа — Та хоригдол шүү дээ

	Сэдэд — Тийм, тийм. Би хүсэх эрмэлзэхээрээ хоригдлоо мартчихдаг юм. Энэ колони удаан саад болохгүй. Би тэнэсээр байгаад өөрийн гэх үндсэн нутаг захиргаагүй болчихсон хүн. Одоо энэ хотын үндсэн иргэн нь, хөгжмийн соёлыг үндэслэгч нь болно. Та нар удахгүй миний аяар дуулцгаах болно. Одоо ч гэсэн энэ хөндийг өглөө сэрээгч нь, үдэш амраагч нь би юм. Инээдтэй байгаа биз? Дажгүй дажгүй. Чи хараарай (явж орно)

	Туяа — Ухаандаа алс нь хөгжмийн зохиолч нь, одоохондоо яндан нь юм биз дээ. Жаахан солиотой байх аа энэ хүн.

	(Зэст гарч ирээд хажууд нь зогсоно)

	Зэст — Нуулгүй хэлчихэд миний аз жаргал баяр баясгалан чамд, чамтай хамт байгаа юм шүү. (алга болно)

	Туяа — Хүүе яадаг билээ. Ёстой халаадаг эр юм даа.

	(Бадраа гарч ирнэ)

	Бадраа — Чи миний аз жаргалыг ганцхан гоёх бүжиглэхэд байгаа юм гэж бодож байна уу? Тийм биш. Би өөрийнхөө хүсэл эрмэлзлийг урдаар хүнд ярих дургүй. Бүтэхгүй бол амьтны доог болно.

	Туяа — Хөөрхий хаширчихсан амьтан юм. Өрөвдмөөр ч юм шиг.

	Гант — (гарч ирээд) цаадахыгаа битгий өрөвд, өрөвдүүлэхээр ч хүн биш. Хүнд өрөвдүүлэх гэдэг гутамшиг. Өрөвдсөн хүн бүр ч илүү гутамшиг. Тийм хүмүүс ёстой баяр золгүй үхээнц амьтад.

	Туяа — Нөхөртөө туслах гэдгийг та үгүйсгэж байна аа?

	Гант — Өрөвдсөндөө тусалж байгаа юм биш, хүн ч ёсны дагуу буй болсон дадлаараа тусалж байгаа юм.

	Туяа — Хүн ч ёс гэдэг чинь юу юм бэ?

	Гант — Малаас ялгагдах чанаруудыг нь хэлж байгаа юм (явна)

	Туяа — Яасан зэрлэг эд вэ?

	(Харанхуй далдаас дахин үүр туяарч өглөө болоход Навчаа Цэцгээ хоёр босож хувцаслажээ. Туяа орондоо хэвтсээр л байна. Алсад колонийн босохын бүрээ дуугарна)

	Цэцгээ — Туяа Туяа дуулж байна уу? Туяа найзаа сэрээрэй босоорой гэж байна.

	Туяа — (нойрмог) тэр хөгжимчин сарваганаад надтай л таармаар санагдав уу?

	Навчаа — Оюун босоорой

	Туяа — Миний амины лекторч босно байх аа. Гайтай амьтан шүү чиний лекцийн чинь дараа, үй түмэн балай юм үргэлж зүүдлүүлээд огт бие амарсангүй.

	Навчаа — Амьтны цай оройтох нь (Гээд гарч гүйв. Залуучууд босож зарим нь гимнастик хийж, зарим нь алчуур савангаа барьж ус руу гүйн радиогоор өглөөний гимнастикийн хөгжим явагдана ).

	Занаа — (нивелир хөл хоёроо барьж ирээд), миний хиймэл дагуул бэлэн болсон уу?

	Цэцгээ — Одоохон (хувцаслана)

	Туяа — Танай Цэцгээ одоо л дөнгөж цэцэглэж байна.

	Занаа — Навчаа! Цай бэлэн болсон уу?

	Туяа — Та хоёр намайг авах машин дээр суугаад дөхөхгүй юм уу

	Занаа — Чи урд нь сууна, бид хоёр төмөр тэвш дээр нь суудаг танай даруу аваргууд шороо чулуу шиг явангуут хойш нь асгачхаад давхиж магад (Занаа Цэцгээ хоёр Туяа, Оюун, Мэндээ, Намжил нар цувран явна. Гоожид Намжилтай дайралдаж зогсоно)

	Гоожид — Борхүү гэж хүн хаа байна?

	Намжил — Энэ хоёр дахь асарт байна (Намжил явна. Гоожид зөрж алхтал өмнөөс нь Балтав гарч ирэв)

	Гоожид — Борхүү гуай би тантай уулзах хэрэгтэй явна.

	Балтав — Юу!

	Гоожид — Энэ нэг бичиг Борхүү гуай би...

	Балтав — Борхүү энэ майханд нэг жижигхэн хүүхэн бий.

	(Борхүү гарч ирэв) цаадах чинь (Балтав явна. Гоожид бичгээ өгнө. Борхүү бичгийг нь үзнэ)

	Борхүү— Та хаана ажиллаж байсан хүн бэ?

	Гоожид — Мод бэлтгэлийн колонид.

	Борхүү — Хоригдол байсан юм уу?

	Гоожид — Аа үгүй чиш, хүмүүжүүлэгч хийж байгаа юм.

	Борхүү — Сонин ажил биш үү юунд гарч байгаа юм.

	Гоожид — Аминдаа уйдсан хүнд бол ч сонирхож болох л ажил, би ч больё гэж бодсон юм.

	Борхүү — Цаадуул чинь тийм зэрлэг улс уу?

	Гоожид — Нөхцөлгүй, нөхцөлгүй, жадны өмнөөс дайрна гээч, хогийн хулгайч нар гэдэг чинь хулгайчаараа л дуусах улс.

	Борхүү — Та Бадрааг таних уу?

	Гоожид — Танина та танил уу?

	Борхүү — Үгүй урьд сургуульд нэг тийм хулигаан байсан юм мөн шиг байна билээ.

	Гоожид — Ёстой нэг соёлжиж гүйцсэн дээрэмчиндээ тэр чинь.

	Борхүү — (Шогширно)

	Гоожид — Ёстой салхины нь доогуур гармааргүй хүний нэг дээ.

	Борхүү — Та чухам ямар ажил хийх санаатай юм бэ дээ?

	Гоожид — Болбол бичгийн ажил, эсвэл жижүүр, эргүүл бүртгэгч юу ч яах вэ хамаа алгаа.

	Борхүү — Та арван нэгэн цагийн үеэр конторт наад бичгээ аваад очоорой.

	(Дарь хүүхдээ тэврэн Борхүүгийн дэргэд ирнэ)

	Дарь — Борхүү би одоо ер нь яах нь зөв байна.

	Борхүү — Зүй нь та энэ байруудыг сахиад зав гарвал Навчаагийн ажилд туслаад суувал зүгээр л юмсан, ингэж ажлын улсыг тарчлааж байсанд орвол дуртайгаараа хот руугаа буц даа. Би унаа ярилцаж өгье.

	Дарь — Дуртай гэсэн чинь юу гэсэн үг вэ?

	Борхүү — Та урьд шөнө буцна явна гээд л өөрөө загнаад байсан биз дээ? (Борхүү явна)

	Дарь — (үлдэж) дуртай гэнэ ээ, би явах дуртай байна !уу? Та нар намайг явуулах дуртай байна уу? Мөн байна шүү, би хүүхдээ тэврээд буцдаг та нар эндээ үлдээд... Тэндээ та нар... Би нөхрөө орхиод мөн явна байх аа. (Алсад) Хүүе Навчаа тэр цэвэрлэх төмс чинь хаа байгаа юм бэ?

	Хөшиг

	 

	ГУРАВДУГААР ҮЗЭГДЭЛ

	 

	Нэгдүгээр үзэгдлийн тайз. Даньгайн бригад ажилдаа ирээд дүнзэн дээр сууцгаажээ.

	Бадраа — Өнөөдөр юу болчихоо вэ? Дарга нар маань нэг ч байхгүй

	Сэдэд — Хуралтай

	Бадраа — Тэр гуйвсан амьтны ирж явааг харав уу?

	Жагдал — Хөөрхий сарьсалсан шинжтэй байх шив.

	Бадраа — Харласан ч цочмог хүү дээ.

	Гант — (Гарч ирээд) Гант сахилгад хагас сар хараал тавьж өөрийгөө зүхэж суугаад гарч ирснийг мэдэгдье.

	Бадраа — Ядрав уу? 

	Гант — Урьд нь зочилж дассан юм болоод барагцаагийн нь мэдэх юм. Харин өдөр өнгөрдөггүй уйдаад жил суусан юм шиг тарчиллаа. Та нарын ажил норм сайн?

	Жагдал — Энэ чинь бүр хүмүүжээд ирж, ажил норм асуугаад.

	Гант — Ядраах ажилтай, ярьж байх хүнтэй байна гэдэг чинь бас нэг жаргал юм.

	Нүгний — (Алсыг харж) үгүй энэ Зэстийн наашаа гүйж явааг хараач

	Жагдал — Хүмүүжчихээд ажилдаа яарч явахгүй юу!

	Бадраа — Хүний юм гайтуулчхаад л зугтааж яваа биз.

	Сэдэд — Зуун метрийн уралдааны дасгал хийж байгаа юм байлгүй.

	Гант — Зэст зуун метрт гүйхгүй шүү, нэг гүйвэл хэдэн зуун километрт гүйнэ гээч, ямар нэг шинэ юм дуулаад зарлах гэж яарах дээрээ ингэдэг юм.

	Сэдэд — Энэ юм олж дуулдаг авьяас нь хаанаа байна?

	Гант — Би найман жил ажиглаад арга учрыг нь олоогүй яваа юм даа.

	Сэдэд — Нөхрөө таньж чадахгүй муу байна.

	Гант — Гүйцэд танихад олон арван жил хэрэгтэй.

	Бадраа — Муухай эрээдээ, чи мөнгөжсөнийг нь мэдсэн үү?

	Гант — Мэдээгүй. Чи мэдсэнээрээ л өнгөр

	Бадраа — Яадаг юм.

	Гант — Яадгийг нь чамайг битгий үзээсэй гэж сайн санасандаа хэлж байна аа.

	Бадраа — Энэ засрах уу?

	Гант — Хай, бүү мэд. Нэг бол ялихгүй амархан түлхүүр таарч мэдэх хүн. Бидэнд тааруулдаг нэг загварынх таарахгүй.

	Бадраа — Томдох уу?

	Гант — Болхидно. Уян нарийн түлхүүр л магадгүй.

	Зэст — (Амьсгаадан давхиж ирээд) онцгой мэдээ! Онцгой мэдээ! Бидний дотнын хайрт илдэг ховорхон зан суртахуунт ижил дасал болсон хүмүүжүүлэгч, гоо сайхан мөртөө Жад гуай минь өчигдрийн арван зургаан цагийн үед биднээсээ хагацан салсан байна.

	Жагдал — Цохиулчхаа юу?

	Сэдэд — Худлаа нөхөр минь би өглөө дайралдсан. 

	Зэст — Амьд дээрээ больё гэж өргөдөл бичсэн гэнэ.

	Гант — Тийм жам байх, ор нь, ор нь!

	Зэст — Ор нь гүйцэд шийдээгүй байя. Гэвч урьдчилсан таамаглалаар Цэвээн гэдэг л суучих сурагтай.

	Бадраа — За одоо ямар үйлт нь ирэх юм бол?

	Зэст — Бямбын Цэвээн, нас 26 орчим, бага ангийн багш дөрвөн жил хийсэн, багшийн дээд сургуульд гурван жил сураад дөрөв дэх жилдээ өвдөөд, эмнэлгээс гарч нутгийн агаар ус бараадаж биеэ тэнхрүүлэхээр гэртээ ирээд байгаа хүн. Ширүүхэн үлээхэд өнхөрч мэдэх, килограммаар зардаг задгай гоймон шиг эр байна.

	Нүгний — Гантаа нөгөө хэдийний залуу яагаа вэ!

	Гант — Тэр үү? Та л завшиж дээ.

	Нүгний — Эрдэмтэй хүний нуруутай, төв сайн хүү дээ.

	Гант — Сайн мууг нь ханилж харьцаж байж л мэднэ дээ

	Бадраа — Аяар! гаднын улс өнгөрөө.

	(Эдний хажуугаар Занаа, Цэцгээ хоёр ажлынхаа багажийг барьсаар өнгөрөхөд тэд харж зогсоно)

	Зэст — (Тамхи яаруу зуугаад) Найзаа галаа, 

	Занаа— Тэр болно гээд зогсож гал гаргав. Зэст ойртов)

	Бадраа — Зэстээ чи зүгээр байгаарай.

	Зэст — За чи битгий өдөөд бай (тамхи асаагаад) Танайхны ажил сайн? Биес сайн?

	Занаа — Сайн.

	Зэст — (Цэцгээд) Майханд даарч байна уу Цэцгээ?

	Цэцгээ — Одоохондоо гайгүй л байна.

	Бадраа — (Ойртож) Барилгаа түргэлэхгүй бол намар хаяанд ирлээ

	Занаа — Тэглээ, тэглээ!

	Гант— Манай хүмүүжүүлэгч дэвшээд танайханд очих сурагтай дуулаагүй биз?

	Занаа — Үгүй.

	Бадраа — Борхүү даргыг туслахаараа авбал их тохирч болох хүн шүү гэж нэг хулгайч хэлж байна гээрэй, 

	Гант— Худлаа, энэ тоглож байгаа юм шүү

	Бадраа — Дамжуулчхаарай би гуйя

	Гант — Зэст, Туяа гэдэгт мэнд хүргэж байна гэж...

	Зэст — Болохгүй шүү, болохгүй

	Бадраа — Нивелирч ээ би танаас мэргэжлийн талын жаахан юм асууж танилцана шүү. Дараа би нэг чөлөө зөвшөөрөл олно оо. 

	(Тэр хоёр явна. Сэдэд бүрээ үлээв. Тэд ажилдаа орно. Оюун Борхүү Намжил гурав тэдний хажуугаар өнгөрөв.)

	Зэст — Сайн уу найзуудаа?

	Туяа — (Тэр гурав гараа сарвагануулж) сайн танайхны ажил сайн?

	Зэст — Ийм (гээд эрхий хуруугаа гозойлгов).

	Оюун — Баяр хүргэе. Гант хүү ойрдоо үзэгдэх ч үгүй дуу шуу ч үгүй яачихаав?

	Сэдэд — Манай Гант уу? Манай Гант...

	Гант — Ардын аман зохиол судлах чээжлэх семинарт хоёр долоо хоног сууж байгаад ирлээ. 

	Оюун — (Инээж) Өө тийм үү?

	Зэст — Би ганцхан түлчих үү?

	Бадраа — Боль, байз. Бид та нарт их элэгсэг хайртай байдаг юм. Муу үг модон улаатай гэгчээр та нарын маань зарим нь санал сэтгэл алдагдаж, буцах зугтаах болж, шөнө нойргүй маргацгааж байна гэдэг худал биз? Бид тийм юм дуулаад огт үнэмшихгүй байгаа шүү. Манайхаас л тийм юм гарч магадгүй.

	Оюун — Дуулаагүй юм байна. Тийм юм боллоо гэхэд бид түүгээрээ учраа олж дөнгөнө өө.

	Борхүү — За боль боль явъя. Балай юмнуудтай дуугараад ч яах юм бэ!!!

	Намжил — Хэн нь ингэж хамаагүй чалчиж байж энэ хүрчихдэг юм бэ.

	(Тэр гурав явна. Даньгай, Гоожид, Цэвээн гурав ирээд Гоожид, Даньгайн чихэнд шивнэв. Даньгай толгой дохиод явна. Гоожид сууж дэвтэр эргүүлнэ. Цэвээн дүнзэн дээр гарч ажиллагчдыг харна).

	Гоожид — За энэ дотор хамгийн нуруутай ухамсартай чамд түшиг болох нь Даньгай гуай шүү. Үндсэн хэрэг нь албан хариуцлага юм.

	Цэвээн — Бүрээч маань хэн билээ?

	Гоожид — Сэдэд гэмгүй цагаан амьтан. Хэрэг нь клубийн үнэтэй цэнтэй хөгжим алдсан, эвдсэн, салан хүн Хугацаа нь дөхөж байгаа юм. Дээлээ шуусан нэг хөдөөгийн хар юм байна уу? За тэр бод малын будилаантай хүн.

	Цэвээн — Гурван боловсон байрын залуу байна.

	Гоожид — За тэр гурван сөөсгөр чинь хатуухан шиг ааруулууд даа! Нэг нь шинэхэн юм арай гайгүй. Нөгөө хоёр нь уу? Хүний шаарнууд. Бараг насаараа энд сууж байгаа заяаны хулгайчууд.

	Цэвээн — Заяаны гэнэ ээ, заяагдсан байж болох уу?

	Гоожид — Өөрөө мэднэ ээ (Тэр хоёр явна). Тэр хэд дээр очъё Харин эднийнорм нь сайн яваа шүү!

	Бадраа — Тамхины завсарлага! (Тэд дүнзэн дээр цугларч сууцгаав)

	Гант — Биднийг нэр цол, зан араншинтай нь зүслүүлээд өгөв бололтой.

	Бадраа — Тэгэв бололтой

	Зэст — Тэр нэг хоёр юм бурхнаас шоронд заяагдсан хоёр доо гэж байгаа л биз.

	Гант — (Жагдалыг зааж) Тэр нэг тоодог шиг хар юм бол панзчин мөрийчин мөртөө булхайч. Нэгдлийн таван шарын хэрэгтэй юм. Бор бургасны булхай Жагдал гэдэг чинь тэр. За тэгээд Даньгай гуайгаа л түшнэ шүү. Хугархай ч гэсэн нуруутай.

	Нүгний — Больцгоо хүүхэд минь, Цэвээн ирлээ.

	Зэст — За танилцалт болох нь дээ яах вэ? (Гээд Гантыг харна). 

	Гант — Юу яах вэ гэж?

	Зэст — Тав дахаар үзэх үү? (Гээд нүдээ ирмэнэ).

	Гант — Хатуудна боль

	Зэст — Юу боль гэж нөхөөр чи сайхан мэдээрэй.

	Бадраа — Та хоёр зүгээр байгаарай.

	Нүгний — Хүн шиг намбатай уулзаарай золигуудаа. Сайн хүү шүү Цэвээн (Цэвээн ирнэ тэд хагас тойрч зогсоцгоов)

	Цэвээн — За сайн байцгаана уу?

	Цөм — Сайн та сайн уу?

	Цэвээн — Миний нэр Цэвээн. Энд хүмүүжүүлэгчээр ажиллах болоод ирлээ (Нүгний тэргүүлэн цөм танилцан гар барина)

	Гант — Гант. Гоожид дарга танд тодорхой танилцуулсан биз дээ (Гар барилцаад Цэвээнтэй зэрэгцэн зогсов).

	Сэдэд — Сэдэд

	Г ант — Манай хөгжимчин

	Бадраа — Бадраа

	Зэст — Зэст

	Гант — Нэрийг нь дуулаад эзнийг нь ойлгоо биз?

	Жагдал — Жагдал

	Цэвээн — Бригадын хөдөлмөрийн аварга гэл үү?

	Гант — Тийм хугацаа хоногийг ч товчилж байгаа эр дээ

	Цэвээн — Ямар хэргээр орчихсон бэ?

	Жагдал — Нэгдлийн таван шар, эр бяруугаар сольсон гэж гүтгэгдээд

	Гант — Манай энд (гүтгэгдээд) гэдэг өгүүлбэрийн нэмэгдэл үйл үг хэрэглэдэг заншилтай юм. Та тэгэхээр (гүтгэгдээд) гэдгийг нь хасаж ойлгоод л байгаарай!

	Зэст — Чи даргын хажуугаар юу гэж даргархаад байгаа хулгайчив. (гээд Гантиг алгадахад Гант доошоо сууж Зэст эрниндээ Цэвээнийг алгадаж унагаав. Цэвээн нүүрээ даран сууна) уучлаарай дарга аа санамсаргүй юм болчихлоо. Энэ муу хулгайчаас... (гээд (Гантыг барьж автал Жагдал салгаж хоёр тийш нь түлхэв)

	Цэвээн — Больцгоо, больцгоо. Битгий зодолд.

	Зэст — Уучлаарай миний болгоомжгүйгээс...

	Цэвээн — Уучлаарай миний л болгоомжгүйгээс боллоо.

	За яах вэ өнгөрсөн юм, сууцгаа сууцгаа. Нөхдийн ажлын норм их сайн яваа юм байна, хоорондоо ч эв санаа нэгдэлтэй ажиллаж байгаа бололтой.

	Даньгай — Тийм шүү их зүгээр...

	Зэст — Даньгай дарга тавдыг мэдэх бил үү?

	Даньгай — Би яагаа вэ худлаа юм яриа юу?

	Гант — Үнэн, үнэн.

	Цэвээн — Урьдаар би өөрийнхөө хэлэх гэсэн хэдэн үгийг хэлчихье.

	Цэвээн — Би насанд хүрэгсэдтэй ажиллаж үзээгүй. Цэрэгжил болоод хуулийн мэдэц муутай, дээр нь бие муутай. Хэрвээ та бүхний дэмжлэгтэй бол хэсэг хугацаагаар хамтарч ажиллаж танилцаад хэн хэндээ тус болж болох бол уу гэж горьдох юм. Илэн далангүй хэлчихэд та нар эхнийхээ минутаас эхлээд намайг зохион байгуулалттай туршиж хүмүүжүүлэх гэж эхэлсэн биз. (Пауз) Саяны энэ сорилт жүжиг бол шал илүү болхи жүжиг болсон, хэн хэндээ шүү. За яах вэ тийм өнгөрсөн жижиг мунхаг юмны тухай ярих зав алга. Манай барилгачин мод бэлтгэл энэ оныхоо төлөвлөгөөг хамаагүй хэтрээд байхад хойтуулын маань барилга дээр хүний хүч дутсаар л байна. Би та нартай хэд хэдэн шинэ санаа зөвлөх гэж ир- сэн юм. Өнөөдөртөө болихоос доо! Хацар хавдаад, шүд буйлаараа янгинаад болохгүй нь. Эмнэлэг оръё Чадвал маргааш нөгөөдрөөс ирэхийг бодъё. Та нар хийдгээ хийж л байхаас даа!

	Даньгай — За за ажилдаа орцгоо.(Бадраа Гантын толгой дундуур үг дуугүй хэд хэд хуруугаараа тогшив. Тэд урамгүй буцацгааж, Цэвээн суусаар үлдэхэд Нүгний хажууд нь ирнэ)

	Нүгний — Цэвээн хүү минь чи эрдэм чадалтай хүн, үүнээс өөр ажил олно байгаа. Тэгээд бие муутайгаа хэлэх үү. Барахгүй шүү, халуун хүйтэн зэвсэг барьж оролдоод дийлээгүй улс бий шүү.

	Цэвээн — Зүгээр Нүгний гуай. Их сонин ажил байна би ийм сурагчидтай ажиллаж үзээгүй. Тэсвэр тэнхээгээ тасартал туршаад үзье. Би ардын багш болохоос зөвхөн хүүхдийн багш биш.

	Нүгний — Тэгвэл миний дүү гар буутай л болж ав. Сая чи ашгүй уургүй хүн тулдаа л...

	Цэвээн — Уур ч хүрэлгүй яах вэ.

	Нүгний — Ээ хүү минь энэ тарган хулгайчууд хэцүү шүү болино байгаа.

	Цэвээн — (Босож) За та ажилдаа ор, би явлаа. (Гэлдэрсээр далд орно нөгөө хэд араас нь харцгааж дүнзэн дээр цуглана).

	Бадраа — За та хоёрын гуравдугаар номер ч харсан хүний зэвүү хүргэхээс өөр ид шидгүй юм болох шив.

	Жагдал — Хэрэггүй муухай юм хийж байх улс.

	Сэдэд — Би ч та хоёрт гомдож л байлаа.

	Нүгний — Ах нь таних юм болоод өрөвдлөө.

	Гант — Өнгөрсөн хойноо л болхи дэмий юм хийлээ гэж мэдлээ л дээ. Өөрөө ч андахгүй байна. 

	Бадраа — Зохион байгуулалттай гэж биднийг цөмийг нь хийсэн болгочихоо вэ? Балай юм.

	Зэст — Нээрээ ч илүүдэв үү дээ (хажуу тийшээ харж) За болохоо больсон шүү, Хошууч ирлээ. (Уламдоо яаруу гарч ирээд).

	Уламдоо — За залуучууд ажил сайн!

	Цөм — Сайн хошууч сайн?

	Уламдоо — Та нар сайн л бол би сайн байлгүй яах вэ. Шинэ хүмүүжүүлэгч ирж уулзав уу?

	Бадраа — Уулзлаа.

	Уламдоо — Цэвээн тэгээд хаачив (Пауз).

	Сэдэд — Цэвээн Цэ цэ

	Бадраа — Эмнэлэгт очих гээд явсан байхаа

	Уламдоо — Бие муутай юм гэнэ билээ зайлуул. Та нар ажилдаа орцгоо. Заавал та нарыг тэр хүн сахиж байх албатай биш. Уг нь боловсролтой эвтэйхэн байрын залуу байна билээ. (Уламдоо явна)

	Зэст — Тфүү (Нулимана)

	Бадраа — Ичмээр юм.

	Сэдэд — Бид эндээ л бие биеийгээ мэрж суухдаа таарсан амьтад юм аа даа!

	Гант — Гоожидтойгоо юу?

	Нүгний — Тийм 

	Жагдал — Илжиг модон хударгадаа дуртай гэж үү?

	Зэст — Нөхдөө... Би...

	Бадраа — Зэстээ хэн ч чамайг итгэхгүй. Чи хэнийг ч итгэхгүй Тийм хүн амьд хүүр хоёрт ялгаа байна уу?

	 

	Хөшиг

	 

	
ХОЁРДУГААР БҮЛЭГ

	ДӨРӨВДҮГЭЭР ҮЗЭГДЭЛ

	 

	Өвөл. Арван хоёрдугаар сарын гучин нэгний өглөө. Орон сууцын модон байшинд радио дуугарч Занаа гимнастик хийж дуусав. Хаалга тогшив.

	Занаа — За!

	Мятав — (Мятав орж ирээд) Комиссын орлогчоо. Манай хотын анхдугаар шинэ жилийн үдэшлэг тохитой болно биз?

	Занаа — Цөм хангалттай, хангалтгүй юм ганцхан бий! Гуанзнаас өөр томхон юм алга.

	Мятав — Гуанзанд хоёр зуун хүн орох уу?

	Занаа — Хаанаас, бүжиглэвэл 80-аас хэтрэхгүй

	Мятав — Өөр зайтай юу байна?

	Занаа — Шохойны саравч, цементийн саравч, гараж..!

	Мятав — Уг нь яг арван хоёр цагийн ёслол нээлтийнхээ хэсэгт бүгдээрээ байвал зүгээр юмсан. Арван цагт манай конторт комисс цуглая (Мятав гарна хаалга цохино). 

	Занаа — Болно оо (Хаалга нээгдэж хэдэн сонин сэтгүүл барьсан эмэгтэй хүний гар цухуйна)

	Цэрмаа — Захидал сониноо аваарай

	Занаа — Та оруулаад тавьчих (нүүрээ угаана)

	Цэрмаа — Яршиг орохгүй үүнийгээ аваач!

	Занаа — Найзаа чи соёл түгээж яваа болохоос, зуудаг нохой хооллож байгаа биш, оруулаад тавьчих л даа.

	Цэрмаа — Яршиг яарч явна (гэж хэлээд шал дээр нь хаяад хаалгаа хаав)

	Занаа — Манай хотын үйлчлэгч ч ингэж л эхэлнэ дээ (гэтэл Цэрмаа байдаг чинээгээрээ хашхиран давхиж орж ирээд өрөөний голд зогсов. Занаа цочин алчуур шүүрч авна)

	Занаа — Юу болов. Нохой юу? (Бадраа хоёр гартаа чемодан барьж боодолтой юм сугадаж толгой дээрээ дэр хөнжлөө тавиад хоёр мөрөн дээрээ боодолтой ном тохсон орж ирнэ)

	Бадраа — Дүү минь ахдаа юм барилцаад оруулаад өгөхийн оронд чарлаад зугтдаг чинь юу билээ? Чи намайг таньж байгаа биз дээ?

	Цэрмаа — Та чинь урд колонийн хүн шив дээ?

	Бадраа — Чи мэдчихэж тийм ээ ах нь үүрээр нэг айл ухчихаад ирсэн юм цааш нь хэлдэггүй юм шүү. Хэрвээ хэлбэл үү? Чамайг би аррр хав (Сочооно).

	Цэрмаа — Иж ээ! (гэж хашхиран цовхров. Бадраа Занаа хоёр элгээ хөштөл инээнэ)

	Занаа — Хүнд муу үйлчлэхээр хүн бүхэн чамд муу болно. Чи хүн бүхнээс айж, хашхирч цочиж цовхорч явдаг болно доо, (гээд шалан дээрээс сонин сэтгүүлээ авна)

	Бадраа — Ийм хөөрхөн залуу хүүхэн тийм муухай юм бодож явдаг байж болохгүй, гадаа цувуулсан сонин сэтгүүлээ түүж ав баяртай (Цэрмаа үг дуугүй хаалга руу алхав)

	Занаа — Зогс! (цочин зогсож эргэж харна) Чамд энэ хүн баяртай гэж байна.

	Цэрмаа — (Дуртай дургүй доошоо харж аяархан) баяртай

	Бадраа — Танай аав ээж нөхөр гурав чинь муу улс байна, чамайг муу хүмүүжүүлсэн байна.

	Занаа — Бас эндхийн улсын тухай худал муу юм ярьдаг бололтой юм аа даа. Одоо хэдтэй вэ?

	Цэрмаа — Хорин настай.

	Бадраа — Хөгшин хүүхэн байж, соёлч биш, бас тэгээд буруу маяглана аа!

	Занаа — Уучлаарай Цэрмаа май шинэ жилийн үдэшлэгт урьж байгаа юм. Хоёр билет хэнтэйгээ ч ирсэн болно, ирэхгүй ч байж болно.

	Цэрмаа — Баяртай (гээд гарна)

	Занаа — Одоо ч би сониноо олж авахаасаа өнгөрөв бололтой. За тогтоол чинь ирсэн үү?

	Бадраа — Өчигдөр орой. Сэдэд бид хоёр суллагдсан

	Занаа — Дотор чинь уужрав уу?

	Бадраа — Чи ганцхан дотор уужирдаг гэж бодно уу өлсөөгүй, даараагүй өвдөөгүй мөртөө л бүр бүх талаараа л хүн нэг зэвхийрчихдэг юм даа. Хууль гуай гэдэг чинь хууль шүү.

	Занаа — Чи эхлээд улсын амралтад очих юм шиг бодоо биз дээ?

	Бадраа — За тэгээд болбол хаалгыг нь татмааргүй орон юм даа.

	Занаа — Бригадыг чинь хэн авсан бэ?

	Бадраа — Гант, Гант одоо дажгүй шүү. Сайн хүү. Халууныг нь элч зөв тийшээ эргэсэн. (Тэр хоёр ширээнд сууж цай уухаар бэлтгэв)

	Занаа — Чи эргүүлчихсэн үү?

	Бадраа — Би юү? (Нүдээ аньж толгойгоо удаан сэгсрээд) Үгүй ямар вэ дээ? Чи бод. Нэг торон дотор чоно, арслан, үнэг дэлт чоно, баавгайнууд хэмхэлдэж цухуйсан хавьтсанаа хядчих гээд байхад, зэвсэггүй, сул биетэй, тахир дутуу хүүхэд орж ирээд цөмийг нь нэг нэгээр нь ногтолж аваад хөтлөөд таарах тэргэнд нь хөллөчихдөг байгаа. Би барагтай юманд атаархдаг хүн биш шүү.

	Занаа — Гайхаад яана. Мэдээжийн хэрэг. Сурган хүмүүжүүлэх ухаан...

	Бадраа — Ухаан ч ухаан бий. Гэхдээ хэрэглэж байгаа эзэндээ их болно. Цэвээн хүү гайхмаар юм огт хийгээгүй, гэтэл нэг мэдэхэд л бид бие биеийгээ залруулж хүмүүжүүлж байсан. Хэзээ эхэлснээ ч мэдээгүй.

	Занаа — Энэ асуудлыг орхиё. Яаруу юм байна. Шинэ жилийн комиссын орлогчид зөвлөөч туслаач

	Бадраа — Юу юм бэ? Аавын хүүд арга бий адууны хүүд шөрмөс бий, уучлаарай найзаа шоронгийн үг шүү.

	Занаа — Хэн ч хаа ч хэрэглэж болох л үг байна. Гачуур мод, хөгжим кино, зууш, ууш бүжиглэх залуучууд 300 хос хөгшин хөвөө нийт хотын иргэд 800 гарч байдаг багтаамжтай сав байр хаанаас олох вэ?

	Бадраа — Өөр зөвлөгөөн авмаар, аргаа барсан юу байна?

	Занаа — Бусад нь бэлээн

	Бадраа — За байз 800 хүн бүжиглэх гантиг шал, дээврийн нь цас, од мичид, нар сараар чимэглэх хэрэгтэй

	Занаа — Нээрээ чамд санал байна уу?

	Бадраа — Байна, байна. Нийтээрээ оролцох ёслолын хэсэг нь хэдэн цаг үргэлжлэх ёстой юм бэ?

	Занаа — Нэг л цаг

	Бадраа — Хоёр ч цаг хийж болно.

	Занаа — За боль доо...

	Бадраа — Нээрээ. Алт шиг зөвлөгөө байна. Тэмдэглээд ав. Нэгд орон сууцын байшингуудын голын талбайд байгаа хүүхдийн мөсөн гулгуурыг тордож, томруул, банзаар хаш

	Манай нэг танай нэг хоёр цистернийг дайчлаад толь шиг болго. Голд нь сүлд модоо зоож хөлдөө. Тойруулаад хэлхээ гэрэл, том гэрэл тавиул. Бандан сандал тавиул. Радио узель, үүргийн худалдаа ажиллуул. Хөгшид хүүхдүүд байрныхаа цонхоор дулаан газраас харцгааж болно. Заалны дээврийг үдэш огторгуй өөрөө ямар ч зурагчаас илүү чимэглэнэ. Энэ жилдээ манайхны үдэшлэгийн гоёл ч заал тайгаа тохирох биз. Тэшүүртэй нь тэшүүртэйгээ бүжигт ирж болно. Зууш ууш хундага хэргэлтэй ирцгээвэл бүр ч сайн. Ямар багтахгүй гэх юм биш. Дараа нь тараад гэр гэртээ наргина биз.

	Занаа — Жаахан сэрүүхнээс биш сайн заалтай боллоо. За баяртай чи ор дэрээ зас өөрийгөө янзал. Бусад асуудлыг хоёрны өглөө болтол хойшлуул. Хэрвээ чи гадуур гарвал түлхүүрээ наад талын айлд тавиарай. Мятав инженерийнх

	Бадраа — Цаадах нь хэнийх вэ?

	Занаа — Борхүү ерөнхий эдийн засагч

	Бадраа — Ий ёо ёо ёо

	Занаа — Яаж байна?

	Бадраа — Доргионд нь тархи дүүрч, нүд харанхуйлж байна!

	Занаа — Ажлаа ч мэднэ ээ дээ.

	Бадраа — Тэр маргаангүй. Үнэ зохиогч гэж, эдийн засгийн талын мэргэжил биз?

	Занаа — Юунд үнэ зохиох гэж?

	Бадраа — Юунд ч тэр дээ. За жишээлбэл чамд юм уу над.

	Занаа — Юу? Бидэнд үү?

	Бадраа — За тэгвэл үерхэл нөхөрлөлд, хайр итгэлд...

	Занаа — Үнэ зохиох гэж үү? Чи суллагдсандаа баярлаад солиорч байна уу? (Хаалга гэнэт нээгдэж Борхүү орж ирнэ)

	Борхүү — Нөхөөр чи явах юм уу үгүй юм уу? (Гэнэт Бадрааг хараад) уучлаарай би Мятав гуайг сууж байна гэж айсан гэдэг нь:

	Бадраа — Би ч гэсэн айсан гэдэг нь, эрлийн группийнхнээс ороод ирэв үү гэж? (Тэр гурав нэг хэсэг дуугүй байснаа Занаа хувцаслаж төхөөрөв).

	Борхүү — За би гадаа хүлээж байя (гээд гарна).

	Занаа — Юу болж байна. Нөхөөр?

	Бадраа — Юу болоов.

	Занаа — (Бадрааг Занаад) биш дээ нөхөөр. Миний мэдэхгүй нэг л юм болчих шиг бололтой.

	Бадраа — Энэ тухай мөн хоёрны өдөр хүртэл цэглэе (Занаа гарч явна. Энд өнөө маргаашдаа зөвхөн шинэ жилийн баяр найр өнгөрөөх хэрэг боллоо өөрийгөө толинд харж) би ийм байж болохгүй, бас л харсан хүн амьтан хуйларч зугтаад байж магадгүй. Энэ муу дутуу бойжсон инженерийг чинь.. (чемоданаа уудалж цэвэр шинэ хувцас гарган гадаад үзэмжийг тордоно) Паалангийн нь солих амархаан. Харин ажил амьдралын дотоод агуулга тал нь юу болдог бол? Эд нар маань эндээ ажилд ор гэдээг, ордоог, хүн бүгд колонийн Бадраа гэж мэддээг. Борхүү, Гоожид хоёроос эхлээд намайг түүгээр минь дамжуулж харж харьцдаг болно. Аягүй бол түүгээр нь нэрлэж дуудна. Би дуугай байдаггүй нь лав. Сайн ажиллаж амьдаръя атаа гардааг. Муу ажиллавал нэрмээс болдоог. Суллагдлаа гэж дуулаад эцэг эх хоёр маань дэргэдээ байлгаж харж захирч байя гээд дууддаг, очихгүй бол хойд эх маань наашаа тууж ирээд намайг аваачих гэж энэ хөндий дүүрсэн шуугиа гаргана. (Хувцасласаар л байна) буцъя, очъё гэж бодъё. Өөрийн гэр сайхаан. Аав маань очсон орой цөөн юм хэлнэ ээ. Ээж ч тэр даруйд нь миний пааланг эрс өөр болгоно. Өрөө гэдэг ч тохилогхон зочид буудал шиг л болно. Дороо л би цаг, портфель, шляп гуравтай болно. (Занаагийн шляпыг авч өмсөөд портфелийг барьж зогсов). Ингээд хотоор ажил эрээд алхаж явахад хэн намайг колонийн Бадраа гэж мэдэх вэ. За тэгтэл таньдаг хүн дайралдаж орхино оо! За Бадраа дуусаад ирсэн үү? гэдээг. Алины нь асууж байгааг би таадаггүй. Ямар ч л гэсэн тэгсээн гээд тавьчихдааг. Одоо хаа ажиллаж байгаа вэ? гэх дээр нь би боловсон хүчний мэдэлд гэх юм уу эсвэл Дарханд инженер хийж байгаа гээд туучдаг. За ингээд л хот ороод нэг хоноод л худал яриад амьтан мэхлээд тэр нь цаашаа тараад шуугиан болдоог. Орчихмоор ажилд нь намайг авдаггүй олдсоныг нь би хийдэггүй! Кампан урина, карма хоосон, худлаахан хэлээд зээл хийнэ, олон хонохгүй зэс нь цухуйна, үеийн нөхдөд үнээ бардааг. Гутаж гомдоод архи ууна, гудамжид гараад агсам зодоон, за тэгээд л дахиад, бүгд найрамдах монгол ард улсаа уншуулдаг ээж маань хагас солиотой юмсан бүтэн болдог, аав маань буурал юмсан цайж гүйцдэг. (Гаднаас Сэдэд хувцас хунараа сольсон аккордион үүрсээр орж ирнэ).

	За ашгүй чи ирэв үү? Өнөө орой хөгжимтэйгөө энд шүү. Урилга заллага учраа алдаад байна. Уламдоо хошууч 8-11 хүртэл колони дээр урьсан. Очилгүй болохгүй 11-1 хүргэл төвийн ёлкод, дараа нь Балтавынд...

	Бадраа — Балтавтайгаа хамт энд ирнэ ээ.

	Сэдэд — Өвгөн чинь энд ажил олох дог шүү.

	Бадраа — Юу хийх гээв?

	Сэдэд — Улаан буланд нь эрхлэгч бөгөөд уран сайны нь удирдагч. Чи юу бодож байна?

	Бадраа — Эндээ үлдье нэг зовлон, хот орно хоёр зовлон, Зэстийн үгээр оргож чаддаггүй олон санаат болчхоод байна.

	Сэдэд — Чи зовлонтой, бүтэл муутай талаас нь битгий бод. Эндхийнхэн чамд сайн, чи ажлыг нь мэднэ. Дассан газрын даавуу зөөлөн. Үлд.

	Бадраа — Яана гэнэ ээ?... Нээрээ ч юмны үнэн нь шулуун. Би энд ядаж худал хэлж нууж хааж явах юмгүй...

	Сэтгэл ариун, ажил, нөхөд, нутаг сайхан. Зөв чи дандаа ингэж онож буудаад байвал сайн композитор болно шүү.

	 

	Хөшиг

	 

	Хөшигний өмнүүр Занаа өвлийн гадуур цамцтай яаруу алхална. Өмнөөс нь Мятав угтаж уулзав.

	Мятав. Чи юундаа яараав?

	Занаа — Би гэртээ эртхэн очиж хийх бэлтгэх ажилтай. Та?

	Мятав — Төгсгөлийн нь харах юм уу гэж

	Занаа — Бараг тарлаа. Ямар болсон бэ?

	Мятав — Санаанд ороогүй мөртөө тун сонин (Мятав явна Цэрмаа торгон дээлтэй, бүдүүн хар гэзгэн дээр шинэ лоовууз өмсчихсөн, эцгийгээ сугадан гарч ирнэ).

	Цэрмаа — Ааваа явъя. Одоо боллоо, оройтно.

	Иш — Оройтохдоо яадаг юм бэ миний хүрэн морь гэрийн үүд хүрээд хаячна.

	Цэрмаа — Олон хүний дунд эвгүй...

	Иш — Нутгийн багачуудын дунд яадаг юм бэ. Би хөлдөөн тэр тэшүүр хийж жирийлгэж үзмээр л байна.

	Цэрмаа — Одоо тархиа хагалах нь (инээнэ)

	Иш — Ийм цэнгэл үзсэн хөгшин чөтгөрийн тархи хагарахад яадаг юм бэ?

	Занаа — (Ойртож) явах нь уу?

	Цэрмаа — Явлаа аав ичээгээд болохгүй юм. Баяртай, урилга өгсөнд чинь баярлалаа.

	Занаа — Зүгээр зүгээр, 

	Иш — Юм юм нь сайхан болж, гялайлаа ганцхан мухлаг чинь багадаж...

	Цэрмаа — (инээж) ийм болчхоод мухлаг чинь багадаж гэнэ шүү?

	Иш — Би баян нэгдлийн мөнгөтэй малчин шүү. (Мэндээ Намжил хоёр нөгөө талаас мөн халаадтай, хайрцгууд зүүсэн зөрж явна)

	Намжил — Ахаа цэнэглэдэг юм болох дээрээ яаж дуусах вэ дээ.

	Иш — Хэнийг цэнэглэнэ гэнэ ээ чи намайг үү (инээнэ) (Цэвээн гарч, ирээд) Ишээн Иш гуайн буцлаа юу?

	Иш — Буцлаа.

	Цэвээн — Найр ямар болов?

	Иш — Гадаа найрлаж болох л юм байна сайхан болж байна.

	Цэвээн — Бололгүй яах вэ.

	Иш — Чи бидний нутаг чинь зүгээр л орд харш юм. Бүх үзэсгэлэн нь бүрдсэн, гэхдээ цахилгаан гэрэл нэмээд л гүйцлээ чийдэн нэмээд л диваажин.

	Цэвээн — Тийм ээ Иш гуай одоо эртхэн мордвол дээр.

	Иш — За мордлоо (тэд инээлдэн буцна)

	Балтав — Хэнийд очихоо би мэднэ (гээд хоёр талдаа Цэцгээ, Туяа хоёрыг сугадан алхана)

	Бадраа — (гарч ирээд) та нар хүлээгээч, 

	С эдэд — Туяа эвтэйхэн дуулж байгаа биз?

	Сэдэд — Хоолой зөөлөнтэйгөөс биш сонсголтой, нугалаа эв намбаар догь шүү.

	Бадраа — Гол нь сэтгэлтэй.

	Сэдэд — Сэтгэл гэдэг ч сэтгэл юм надтай урагшаа очиж дуулсан шүү гоц дуулж байна.

	Бадраа — Нөгөө Зэст уйлах шахсан биз?

	Сэдэд — За би энэ тухай чамд ярих гэсэн юм цаадах чинь үдэшлэгт байгаагүй.

	Бадраа — Хаачаа вэ

	Сэдэд — Сахилгад.

	Бадраа — Яагаад?

	Сэдэд — Бүү мэд хэн ч учрыг нь мэдэхгүй юм. Даньгай л мэдэх бололтой. (Тэр хоёр орно, Оюун, Борхүү хоёр гарч ирнэ)

	Борхүү — Үгүй, үгүй яршиг олон амьтан байгаа, би зовж байна.

	Оюун — Юунаас зовох гэж, манай хэд л байгаа биз. А чи Бадраагаас зовоод...

	Борхүү — Үхсэн би түүнээс зовно оо. Уучлаарай намайг ажилтай гэж хэлээд...

	Оюун — Үнэмшихгүй дээ, гучин нэгний орой... хэрэв эмч сэн бол яаралтай дуудлага гарлаа гэхсэн.

	Борхүү — Дарга нар дуудсан гэчих.

	Оюун — Бүр дордох юм биш үү

	Борхүү — За яасан яршигтай юм бэ? Чи нэг юм олоод хэлчхээрэй.

	Оюун — За ер нь хоёулаа больё танайд очъё.

	Борхүү — Манай руу орж ирээд дуудна, яршиг танай руу очъё.

	Оюун — Тэгье, тэгье (тэр хоёр буцлаа)

	 

	Хөшиг нээгдэхэд 

	 

	Сэдэд хөгжим дарна. Бадраа гитар дарж дуулна. Навчаа тогооч үйлчлэгчийн хувцастай Балтавтай, Туяа Цэвээнтэй, Цэцгээ Занаатай бүжиглэнэ.

	Балтав — Санал байна болох уу? Туяагаараа нэг сайхан дуу дуулуулъя (Зүйтэй гэж шуугилдав).

	Туяа — Навчаагийн хувцсыг, үүрэгтэй нь Балтавт шилжүүлье юм ээлжтэй, зүйтэй юу? (Занаа Навчаагийн элгэвч малгай хоёрыг тайлж Балтавт өмсүүлэв ).

	Балтав — Дуртай хүлээж авъя. (Балтав үйлчилж эхлэв)

	Цэцгээ — Чи хамаг аяга таваг битгий бяцалчхаарай.

	Балтав — Хичээж үзье. (хөгжим эхэлж Туяа дуулна)

	Занаа — Оюун Борхүү хоёр яачхаа вэ? Урьсан юмсан.

	Туяа — Бидэнтэй нийлж жижгирэхгүй гэж бодоо биз.

	Балтав — Ажилчин ангитай юу? 

	Цэцгээ — Ажилчин залуучуудын инженер Оюун тэгэхгүй.

	Бадраа — Борхүү гуай ч... (хаалга тогшив)

	Занаа — Ашгүй ирлээ. За ор ор.

	Намжил — (дээгүүрээ дан майктай орж ирээд) Уучлаарай бүгдэд чинь шинэ жилийн мэнд ажлын амжилт, амьдралд нь жаргалыг хүсье.

	Цөм — Танд, бас сайн сайхныг ерөөе, 

	Занаа — Суу, суу

	Туяа — За Намжил гуай Дарь гуай лекцээ дуусаад гимнастик руугаа орж яваа юм биш биз?

	Намжил — (Ичгүүрлэн инээмсэглэж) тэр больсон шүү. Огт больсон за найзаа хэрэглээгүй бол буузныхаа жигнүүрийг, өгөөч.

	Занаа — Ав, ав тэр өрөөнд бий

	Туяа — Дарь гуайг өөрийг нь жигнүүрт явуулахгүй яасан юм бэ.

	Намжил — Цаадах чинь та нараас жаахан зовдог юм. Яах вэ би нүүртэйгээс хойш (нөгөө өрөөнөөс жигнүүр аваад) баярлалаа (гээд гарна).

	Бадраа — Авгайдаа халамжтай эр юм даа

	Навчаа — Авгай нь ам нь болохоос цаанаа үүндээ сайныг нь яана аа. 

	Цэцгээ — Энэ хоёр чинь хөөрхөн хүүхэдтэй.

	Бадраа — Тэгвэл би энэ хоёрт зориулаад нэг дуу дуулаад өгье. Зөвлөлтийн хөгжмийн зохиолч Островскийн зохиол «Чамтай хамт насан турш» гэдэг дуу. (Орос монголоор бадаг ээлжлэн гитар дарж дуулна. Энэ дуунд Туяа, Занаа, Навчаа, Цэвээн нар оролцов. Цэцгээ Балтав нар сонсогч болон сууна. Хаалга тогшив. Нийтийн дуу тасрав. Гаднаас Оюун чухалчилсан царайтай орж ирэв).

	Цэцгээ — Би хэлээгүй юу ирнэ гэж...

	Оюун — Цэвээн чамтай гадаа хоёр хүн уулзах гэж ирээд байна, (Цэвээн өндийв)

	Занаа — Ор ор гэж хэл.

	Оюун — Амьтны дэргэд ярих хэрэг ч юм билүү үгүй ч...

	Занаа — Гадаа зогсоогоод яах вэ бид ийшээ орцгооё (Тэд нөгөө өрөө рүү орцгоов. Оюун гараад Гант Даньгай хоёрыг дагуулан орж ирэв)

	Цэвээн — Юу болоов.

	Даньгай — Жижүүр бид хоёрыг явууллаа. Зэст зэсэрсэн.

	Цэвээн — Юу?

	Даньгай — Зэстийг алдсан шүү дарга аа, би бүр ёр шиг мэдээд түгжчихсэн юм.

	Цэвээн — Яагаад сахилгад орчхоо вэ.

	Даньгай — Сахилга биш ээ. Орой үдэшлэг болно, амьтан бужигнана. Концертод гадна дотнын улс ирнэ, юмыг яаж мэдэх вэ гэж бодоод би унтаж байхад нь өрөөг нь гаднаас нь цүүлчихсэн юм тэгсэн чинь цонхоо хэмхлээд байдаггүй шүү.

	Цэвээн — Тийм хууль хаана байна?

	Даньгай — Би найдвартай нь дээр гэж болгоомжилсон юм.

	Цэвээн — Одоо яана.

	Гант — Дарга аа над итгээч. Би явъя, эмээлтэй морь олоод алс холдоогүй дээр нь би олоод ирье. Та нар Зэстийн гүйдлийн хөлийг мэдэхгүй. Дэмий. Би олно.

	Цэвээн — Оргодлыг оргодлоор эрүүлэх дүрэм даан ч байхгүй дээ.

	Гант — Итгэхгүй байвал хоёулаа явъя, гурвуулаа явъя яах вэ!

	Даньгай — Аргагүй тийм дүрэмтэй юмыг чинь одоо яах вэ дээ.

	Гант — За тэгвэл яая гэх вэ, би гадаа хүлээж байя, та хоёр ярилцаж шийдэхээс (гарна).

	Даньгай — Зөв дарга минь. Энэ хоёр чинь амь нэгтэй улс одоо нэгд нь эмээлтэй морь төхөөрч, тохиролцсон ярианы нь ёсоор дэмжээд өгсөн болно. Дараа нь хоёр оргодол эрэх гэж тамаа цайна. Хоёул гурвуулаа явна гэдэг чинь юу гэсэн үг вэ. Одоо бүр бид хоёрыг төхөөрөх нь, 

	Цэвээн — (хувцаслаад) за урагшаа очъё би нутгийн хүн байна газар мэднэ (Цэвээн нөгөө өрөө рүү шагайж) за баяртай нөхдөө уучлаарай ажил гарлаа. Хамтарч үдэшлэг өнгөрүүлсэнд их баярлалаа. (гарч явна нөгөө залуучууд гарч ирнэ)

	Занаа — Оюун ямар улс вэ?

	Оюун — Эдний хоёр бригадын ахлагч нар

	Сэдэд — За тэгвэл би тааж байна.

	Бадраа — Чиний орой ярьсныг үндэслээд би бүр тодорхой мэдлээ.

	Туяа — Юу болоов?

	Бадраа — Энэ хоёр бригадын ахлагч нар цаадуулыгаа унтуулчхаад хүмүүжүүлэгчээ аваачиж дайлах гэж байхгүй юу!

	Сэдэд — Ялангуяа тэр халзан чинь хашир ч эр, юмтай ч эр, илүү дайсан байх ёстой.

	Бадраа — За тийм болж таарна.

	Оюун — Тийм л юм шиг байна билээ.

	 

	Хөшиг

	 

	ГУРАВДУГААР ҮЗЭГДЭЛ

	 

	Тайзны хоёр талд орон сууцын нэг давхар байшингуудын пин бие бие өөдөө харжээ. Тайзны голын гүнд урт нарийн самбар байх ба тэр самбар дээр Үнэн, Залуучуудын үнэн, Хөдөлмөр сонинуудыг хаджээ. Зүүн байшингаас Намжилынх, баруун байшингаас Балтав, Навчаа хоёр шинэ капитал байшинд орохоор нүүж байгаа бололтой. Борхүү Занаа хоёр Намжилынд, Туяа Цэцгээ хоёр Балтавынд туслалцаж юм зөөж ажиллана. Намжил Занаа хоёр эрээн авдар дамжилж ирээд тавина.

	Намжил — Өргөе гэхэд сэнж бариул байхгүй, өрөөнд ороод зохимж байрлал нь тохирдоггүй хоёр сайхан мүглэнтэй болсон юм даа.

	Занаа — Гэрлэх гэж төхөөрөө биз дээ?

	Намжил — Гэдэс тэжээх чигээ олоогүй байж, гэрлэж онгирсны нь яана аа. Зургаан жилийн өмнө энэ галзуутай суух гэж ууланд мод хийж олсон хэдэн төгрөгөө сумын артелийн эрээн авдар гэрийн модноос өгч хусарч явлаа шүү дээ.

	Борхүү — (Том дөрвөлжин модон жигнүүр тэврэн гарч ирээд) үүнийг юунд үлдээчхээ вэ?

	Намжил — Наадахыг чинь одоо яана даа. Тэр байшинд таарах юм гэж огт байхгүй. Орхи орхи. Том цагаан төмөр онгоц тэврэн гарч Иш дарга минь тэнд чинь паалантай цагаан онгоцтой шүү дээ наадахаараа яах гэсэн юм бэ?

	Дарь — Нөгөө бульдозерын Миша Уткиний авгай буцахдаа өгсөн юм яаж хаячхав, аваад л явахаас (цорготой, доороо паалантай цагаан тосгуур зоосон шүүгээтэй дотроо хувин тосдог тохилог өндөр гар нүүрийн угаагуурыг дааж ядан дамжилж гарч ирлээ).

	Цэцгээ — Мөн ч тохитой хийсэн, хүндхэн шиг эд юм даа.

	Туяа — Үүнийгээ хаанаа тавих юм бэ?

	Балтав — Наадахаараа яах юм бэ?

	Навчаа — Юу яах юм бэ гэж

	Балтав — Хайрт минь чи энэ хайрхнаа орныхоо дэрэн дээр залах гэж байна уу? Та бид хоёр чинь галын өрөөнөөс гадна нэг л өрөөтэй шүү дээ.

	Навчаа — Хайран юм. 250 төгрөгөөр захиалж хийлгэсэн юм сан.

	Балтав — За тийм юм бол аваад явъя.

	Навчаа — За за орхи дараа болъё. Занаад өгчих.

	Балтав — Одоо яая гэх вэ би голсон биш, хөгжил голсон хойно.

	Занаа — Жигнүүр, угаагуураас эхлээд л үлдэхээрээ би л баяжих нь. Нөхөд минь лаа маагаа орхиод яваарай, түлээгээ ч гэсэн

	Балтав — Ав, ав.

	Навчаа — Битгий галзуур. Манай Балтавыг дизельд байсан цагт энэ цахилгаанд найдах юм биш.

	Балтав — Ав, ав Чигийн голын ус тасрааг үй байсан цагт хоёр сарын дараа цахилгаан саатахгүй. Би хариуцъя.

	Занаа — Туяа танай нөгөө секундээр ажилладаг жолооч нар чинь яалаа?

	Туяа — Өнөөдөр даан ч миний ээлж биш юм. Түүнээс танайхныг энэ модон байшингуудтай чинь ч ачуулсан болох сон.

	Намжил — (Өөрийн байшингийн үүд өөд харж) хоёр жилийн турш ажил амьдралд минь өлзийгөө өгсөн дулаан сайхан сэтгэлтэй модон байшин минь баяртай.

	Бадраа — Чамайг ийм хүнд ёслол гүйцэтгэхийг мэдсэн бол би колонийн Нүгний гэлэнг залаад ирдэг байж л дээ.

	Занаа — Ном нь таарахгүй. Хуучидна. Хэрвээ би нүүж байгаа бол баяртай байшин минь, чамайг орхиод явдаг миний буруу биш шүү. Хөгжил гэдэг чинь шаардах хайрхан юм, хүн гэдэг чинь ахих амьтан юм гэхсэн, даанч эв нь таарсангүй дээ.

	Цэцгээ — Хохь чинь дээ.

	Туяа — Урагшгүй хүн яая гэх вэ. Шуудангийн Цэрмааг хоёр жил морь мотоциклоор сэлж хөөгөөд барьдаггүй нэрийн хор хөлийн гарз. Чи колонид суугаа Гантыг хар.

	Занаа — Гант яачхаа вэ? Бригад хариуцаж авсан л гэнэ билээ.

	Туяа — Хурхираад л бай, сайн үүргэл.

	Цэцгээ — Тэр хоёр чинь нээрээ юм уу даа?

	Туяа — Чи мэддэггүй юм уу? Аль дээр үеэс...

	Борхүү — Худлаа. Туяа л бурж байхгүй юу. Оюун галзуурсан биш. Зүгээр Гант ном гуйж уншдаг юм.

	Занаа — Тийм байлгүй дээ. Дээд боловсролтой сэтгүүлч. Тэгээд эвлэлийн хорооны дарга хүн тэр муу хоригдол...

	Борхүү — Би боловсрол тушаалаар нь ч тэгж байгаа юм биш дээ... Зүгээр бодоход...

	Занаа — Уучлаарай, би санамсаргүй буруу ярьчихаж.

	Туяа — Ямар ном голдуу авч уншдагийг нь та нар мэдэхгүй байж битгий...

	Борхүү — За тэгээд яагаа вэ? Хайр дурлалын тухай утга зохиол авч уншдаг байж. Энэ заавал тэр хоёрыг цуурхуулах шалтгаан болох уу?

	Туяа — Зүгээр л номыг нь уншаад өгнө биз, дараа нь хоёулаа тэр номынхоо тухай маргалдаад, зөв бурууг нь шүүгээд салахгүй суугаад байдаг нь ямар учир вэ?

	Борхүү — Гүйцэд ойлголцож байхгүй юү.

	Туяа — Мөндөө, гүйцэд ойлголцоод ирэх дээрээ юу болдог бол

	Борхүү — Чи битгий хүнийг нүдний нь далд муу хэл

	Туяа — Муу хэлээ юу? Танил хоёр залуу дотно болж байна гэдэг муу үг үү? Чи боловсролтой, тушаалтай хүнийг хоригдол Ганттай холбож гутааж байна гэх гээ юү?

	Борхүү — Яалаа ч гэсэн тэр чи жаахан хир хэмжээтэй бай. Үе тэнгээ мэд.

	Туяа — Би үе тэн гэдгийг чинь тушаал цолоор нь биш сэтгэл санаагаар нь ойлгодог. Би үеийнхээ нөхдийн ажил амьдралын маргаашийг сонирхож байна. Чамд бол тийм явсан, ийм байсан гэдэг анкет диплом хоёр л чухлаас хүн нь хамаагүй л дээ.

	Борхүү — Бусдын амьдралын асуудал руу битгий хошуугаа шургуул.

	Туяа — Чи мөн шургуулахгүй байх аа. Чи зөвлөгөө зөвлөөрэй, би хэлдгээ хэлнэ.

	Бадраа — (Гарч ирээд) юу болж байна. Ингэж айл нүүлгэдэг улс уу?

	Туяа — (Уйлж) энэ авгай над дээрэлхэж байна.

	Бадраа — За боль, боль. Бодвол чи үе тэнгийн биш хүнтэй маргаан хийгээ биз. Болдоггүй юм. Амархан хөгширчихдөг юм. Машин ирлээ түргэн ачаалцгаая (Тэд тарцгаав. Бадраа дээр Гоожид ирэв)

	Гоожид — Инженерээ энд чинь 48 айлын сууц суларч байна уу?

	Бадраа — Тавин зургаа юү?

	Гоожид — Тийм, тийм нөгөө баруун наймтай 56 л даа.

	Бадраа — Одоо сар болоход нийтдээ 95 суларна. Та одоо хоосон ярьж гүйгээд байлгүй засварт цөмийг нь оруулна шүү. Хоёрдугаар ээлжийн 300-аад ажилчид 9-р сард ирэхэд л цоо шинэ байшин шиг болгочихсон байх хэрэгтэй.

	Гоожид — (Бичиж тэмдэглэж байгаа их дүр үзүүлэнгүүтээ) инженерээ энэ муусайн ер нь тордлого авах болов уу?

	Бадраа — Би танд нэг богинохон үлгэр ярьчихъя. Урьд нэг тэнэг тайж ноёныхоо хатныг харчхаад өөрийнхөө эхнэрийг хаячихсан юм гэнэ билээ.

	Гоожид — Ээ тэнэг золиг гэж!

	Бадраа — Та бид хоёр тийм л үлгэрт орчихгүй юмсан.

	Гоожид — Ойлголоо ойлголоо. Энд үлдэх айл нь хэд вэ?

	Бадраа — Байр хариуцсан каминдаа та мэдэх ёстой юм биш үү.

	Гоожид — Би ч уг нь тэмдэглэж л байсан юмсан.

	Бадраа — Та дөрвөн жил тэмдэглэх. Түүнийгээ дөрвөн жил уншина. Тэгээд дараа нь ажил болгох гээд гүйх үед чинь өндөр насны тэтгэвэрт гарах болчих вий дээ.

	Гоожид — Инженер та ер нь үг хатуутай хүн шүү.

	Бадраа — Гар хатуугаас дэр. (Айл нүүлгэгчид ачаалж гүйцээд машин дуугарч баяртай гэлцэн хашхиралдаж шуугиан болно).

	Балтавын хоолой — Бадраа! Занаа! Гоожид гуай орой манайхаар очоорой шал угаалцаарай (гэх дуу сонсогдоно)

	Гоожид — Дуулав уу? Мөн хүмүүжилгүй нөхөд шүү. Бид нараараа шалаа угаалгах гэнэ шүү.

	Бадраа — (Инээж) тоглож байгаа юм.

	Гоожид — Байр авсан айл бүхний шалыг очиж угааж өгөх юм бол ч ёстой сөхөрч унах байх аа. Галзуурцгаах гэж. 

	Бадраа — Бүгдийг нь байтугай би хоёрынхыг ч барахгүй шургаж унана.

	Гоожид — Өнөөдөр хагас сайн, маргааш бүтэн сайн завтай улс өөрснөө л угаацгаана биз. Халуун хүйтэн ус нь бэлэн байна газар. (Уламдоо Гант нар явж өнгөрөх гэтэл)

	Гоожид — Хошуучийн амрыг эрье.

	Уламдоо — За сайн байцгаана уу? Бадраа би нөгөө хэлж байсан хүнээ аваад ирлээ.

	Бадраа — За Гант минь баяр хүргэе. Ажил төрлийн талаар ч бид ярилцсан шүү дээ?

	Гант — Ярилцсан. Би маргааш тогтоол могтоолоо аваад нэгмөсөн ирнэ ээ. 

	Бадраа — Та хоёр одоо хаачих гээв?

	Гант — Эмнэлэг оръё Цэвээн гуайг эргэе.

	Бадраа — Яаж байна? Нөгөө хөлдүү нь л...

	Уламдоо — Хөлдүү нь ч зүгээр л дээ Тэр явсан даарсан нь нөгөө муу уушгийг нь нэрвэчихсэн юм.

	Бадраа — Хайран хүн

	Уламдоо — Та нар эргэж орж гарч байна шүү. Ялангуяа та хоёр

	Бадраа — Тэгэлгүй яах вэ. (Уламдоо Гант хоёр явна )

	За хоёулаа тэр байрууд руу очъё. (Тэр хоёр явна. Занаа уйтгарлан гарч ирээд сууна).

	Замаа — За ямар вэ дээ? Хүйтэн бороонд намаржаа сахиад үлдсэн элээ шиг ганцаараа ингэж сууж байдаг чинь (байшингийн цаана аккордион дуугарав) Сэдэд маань миний сэтгэлийг далдаас таагаад баян хуур хөгжмөөр дагаж хавсарч байх шив (Сэдэд гарч ирээд Занааг нэг хэсэг харж зогссоноо).

	Сэдэд — Нөхөөр чи яачхаа вэ? Би бүтэн шинэ гуулин хөгжим олоод авчихсан шүү.

	Занаа — Яах гэж? Намайг оршуулах гэж үү?

	Сэдэд — Пөөх. Яасан муухай юм боддог нөхөр вэ? Чи юу бодоо вэ?

	Занаа — Юу ч бодоогүй.

	Сэдэд — Тийм байх аа. Чи бас л нөгөө шуудангийнхаа шувуун саарлыг бодоо биз?

	Занаа — Байз, байз нөхөр минь чамаас юу үнэртэж байна?

	Сэдэд — Ажил тарснаас хойш хоёр айл шинэ шалаа угаагаад, найз нь залагдаа л биз. Одоо орж амаръя. Орой гурван айл урьсан. Маргааш уу... Энэ муу хөгжим бид хоёр ч байдаггүй ээ. (Хөгжмөө дарж)

	Хангай нутгийг чимэглэсэн

	Сайхан хотыг хэн барив?

	Хамаг бүхнийг сэрээсэн

	Сайхан дууг хэн аялав?

	Хөвч нутгийг минь гэрэлтүүлсэн

	Гэгээн хотыг хэн барив

	Хүн бүхнийг зоригжуулсан

	Хөгжүүн дууг хэн дуулав

	 

	Чи чинь яачхаа вэ? Дуулаад хуурдаад байхад тордолт авдаггүй. Урагшгүй эрээ дээ.

	Занаа — Чи бол бүр ч урагшгүй. Цэцгээ гэж тийм сайн хүүхэн хайрлаж дурлаад байхад

	Сэдэд — Цэцгээ над сайн, хайртай нь үнэн гэхдээ дуу хөгжимд дургүй. Туяа бол, дуу хөгжимд хэчнээн дуртай гэж бодно оо...

	Занаа — Төдий чинээн чамд хайр дургүй гээч.

	Сэдэд — Яг үнэн.

	(Самбар дээр Цэрмаа ирж шинэ сонин хадан хуучин сониныг нь хурааж байхыг Сэдэд хараад)

	Би орж амаръя. Бодъё. Тэр цаана чинь. (гээд Цэрмааг заагаад дотогш орно)

	Занаа — Эрхмээ наад самбараа шинэ хот руу зөө. Хамаг нь нүүчихсэн

	Цэрмаа — Тэнд нь шинийг хийнэ ээ. Чи тийшээ нүүхгүй яачхаа вэ?

	Занаа — Намайг нүүх суухыг минь мэдлэг хүн нь алга даа.

	Цэцгээ — Таны хиймэл дагуул чинь яагаа вэ? (Сониноо хурааж аваад явна)

	Занаа — Хиймэл дагуул гэнэ ээ. Өө хөөрхий Цэцгээ юу? Сэдэд. Сэдээд (Сэдэд сандруу гарч ирээд)

	Сэдэд — Юу болов?

	Занаа — Миний хиймэл дагуул чиний ёстой мөнхийн дагуул. Чи шийдвэл, би шийдмээр байна..

	Сэдэд — Өвгөөн чи яачхаа вэ наранд цохиулчихсан юм биш биз?

	Занаа — Тийм намайг нар цохичихлоо (Тэр хоёр дотогшоо оров)

	 

	Хөшиг

	 

	
ГУРАВДУГААР Р БҮЛЭГ

	 

	ЗУРГААДУГААР ҮЗЭГДЭЛ

	 

	Барилгын авто баазын диспетчерийн байр. Дээгүүрээ даавуугаар нар борооноос халхавч хийсэн, хоёр талаасаа шаттай тавцан дээр ширээ сандал, телефон утас, микрофон зоож энэ байрыг Туяа хүүхэн эзэмшин суужээ. Туяа зузаан дэвтэр дээр юм бичиж тэмдэглээд радио микрофоныг түлхэнэ.

	Туяа — Гуравдугаар бригадын Балжир байна уу? Балжир байна уу?

	Радио — Байна, байна. Юу гэж аянга буулгах гээв?

	Туяа — Үйлдвэрийн барилга дээр фундаментны зуурмаг цемент зөөхөөр танайх яагаад дөнгөж хорин дөрөвхөн машин гаргасан бэ?

	Радио — Орон сууцын барилга дээр найман тэрэг явуулсан шүү дээ.

	Туяа — Тэгээд цаад долоон тэрэг нь хаа байна?

	Радио — Гурав нь аккумляторгүй сууж байна. Хоёр нь дунд засварт орсон

	Туяа — Үлдсэн хоёр нь?

	Радио — Нөхөөр чи өчигдөр нэг тэрэг нь хүчилтөрөгчид явуулчихсанаа мартчихаад байна уу?

	Туяа — Уучлаарай найз аа, тийм байна. Үлдсэн нэг нь?

	Радио — Чи бид хоёрын найз ч дэмий тийшээ илүү байх аа. Үлдсэн нэг нь өглөөнөөс хойш ноцолдоод асахгүй байна.

	Туяа — Бодвол Ломбо л биз дээ.

	Радио — Тийм ээ яг Ломбо

	Ту яа — Ломбо гэж нэг гаржийн буг. Тэргээ эзэмшиж чадахгүй юм бол ажлаа солимоор юм. Гаржид тэртэй тэргүй манаачийн орон тоо дутуу байхад

	Ломбын хоолой — Нөхөөр битгий доромжлоод байгаарай. Техник гэдэг чинь тэвдүү улсын дураар хөдөлдөг юм биш.

	Туяа — Ер нь Ломбыг нь авахгүй бол хөдөлдөггүй байх аа (утас дуугарав) диспетчер Туяа. Яаралтай? Мэдлээ. Ер нь муудах тийшээ хандаж байгаа юм уу? Одоо яана аа? Хүн сахиж байна уу Оюун? Оюуныг завдаа нааш нь ярь гэж дамжуулаарай. (Радио залгаж) Сундуй механик байна уу Сундуй гуай! Сундуй гуай!

	Радио — Сундуй байна.

	Туяа — Сундуй гуай 51 ээ сум руу яаралтай явуулах болоод байна. Шуудан аваад буцахдаа Цэвээн гуайн ээжийг яаралтай ирүүлэх болоод байна.

	Радио — Яагаа вэ? Муудаад байна уу?

	Туяа — Амьд дээр нь уулзуулах гэдэгтээ хүрээд байх шиг байна.

	Мижид — (Туяагийн хажуугаар өнгөрөнгүүтээ) хонгор минь сайн уу

	Туяа — Сайн — Би хэдийдээ чиний хонгор болчихсон билээ?

	Мижид — Давахгүй гэсэн даваагаар долоо давдаг юм даа.

	Туяа — Найм бишүү?

	Мижид — Нөхөөр чи илүү цагийн бүртгэл хөтлөхгүй байж, мөнгө луйвардсан шүү.

	Туяа — Нормтой ажлаа цагтаа багтаасангүй гэж чамд бас мөнгө нэмж өгөх үү.

	Мижид — Хот явлаа шүү. Юм захих уу?

	Туяа— Хот явах хүн бий шүү аваад яваарай.

	Мижид — Хүн авахгүй, (Мижид дотогшоо орно. Туяа хажуугийн манаачийн өндөр дээр гарч орчин тойрныг харна)

	Туяа — Энэ хөндий мөн буцалж байна аа. Энэ олон аварга ган болд тэрэгнүүд, гар саврууд онгон эрүүл байсан газрыг ийм болгочих гэж? Энэ голыг дагаад урьд цөөхөн ангирууд хоёр хоёроороо бууж, ганганахаас өөр чимээ аниргүй үргэх ч юмгүй жилийн жилд зусаж байсан даа. (Гэнэт алдсан нэг юм чухалчлан хараад хуруугаараа заан тоолж эхлэв. Доошоо бууж яаруу утас шүүрэн авч) Бямбаа даргын конторт. Байна аа би диспетчер Туяа байна. Дарга аа одоогийн байдлаар бензин колонк ажил их саатуулж байна. Одоо гуч гаруй машин оочирт зогсож байна. Хүний нь нэмдэг юм уу, түгээх аппаратыг нь нэмдэг юм уу хамаг цаг тэнд гарздаж байна. Тийм ээ. Их баярлалаа (Бадраа Сэдэд хоёр Туяа дээр ирнэ ээ)

	Бадраа — Чойлийн хөндийн лусын дагина сайн?

	Туяа — Савдаг нь биш үү? Юутай явна? Бодвол гомдол жаргалтан л яваа биз дээ?

	Бадраа — Байлгүй яах вэ? та нар дэндүү байна. Манайд хэдхэн машин өгөөд үйлдвэрийн барилга руу хамгийг нь хуваачихдаг.

	Туяа — Тэгэлгүй яах вэ? Үйлдвэрийн хот юм уу? Хотын үйлдвэр юм уу?

	Бадраа — Та уурын халаалгатай капитал байшинд өвөлжих дургүй биз?

	Сэдэд — За та ороод ир, би энд хүлээж байя.

	Туяа — Тэнд манай дарга нар дээр орох чухал ажил алга уу?

	Сэдэд — Байх нь ч байна аа, дараа болъё

	Туяа — Клубийн зураг ямраар нь батлагдсан бэ?

	Сэдэд — Томоор нь байлгүй яах вэ?. Нэг ээлжид 600 хүн орохгүй юм бол том үйлдвэрийн хотын соёлын орд гэж байсны хэрэг алга даа, (Нүгний энэ хоёрын дэргэд гэлдэрч ирнэ)

	Нүгний — Сайн байцгаана уу хүүхдүүд минь?

	Туяа — Сайн та сайн уу?

	Сэдэд — Энэ чинь юу вэ? Манай Нүгний гуай явж байх чинь гарсан уу?

	Нүгний — Гараад гурав хонож байна.

	Сэдэд — Өөр хэн гараа вэ?

	Нүгний — Чиний мэдэхээс нэлээн олон улс гарсаан, өнөөдөр Гант Даньгай хоёр гарсан байх.

	Нүгний — Энд гаржийн манаачийн орон тоо байна гэж дуулаад сураглаж яваа ухаантай юм.

	Туяа — Манаачийн орон тоо бий шүү та дарга нартай уулз л даа.

	Сэдэд — Нутгаа буцахгүй яагаа вэ?

	Нүгний — Ажил хийвэл аль алиндаа дээр, амьтан ах дүү хэсэж явах дэмий байна. Нутгийн хөгшид чавганц нар уруу татаад гуйж гувшаад байвал би зөөлөн сэтгэл гаргаж сан тавиад өгдөг, бас л дахиад...

	Туяа — Ахаа та ор ор, дарга нар явчихна шүү, эртхэн уулз. (Нүгний явж орно).

	Сэдэд — Тун аймтгай хашир хөгшиндөө, манаач хийвэл ч унтана гэж ярихгүй шүү.

	Туяа. За байз Оюун Гант хоёртой нэг хэл авалцаадах сан

	Сэдэд — Цэвээн гуайн дэргэд байгаа, өглөө надаас тэр хоёр халаа авсан юм. Мөн ч их доор орсон байна билээ.

	Туяа — Тэгэлгүй яах вэ бүтэн хоёр жил шахуу хэвтлээ. Уушги, тэгээд дээр нь хөлдүү, Муу Зэстийн л гай.

	Сэдэд — Энэ гайны чинь уг сурвалж нь өнөөдрийн гарлаа гэдэг гээд Туяагийн чихэнд хэдэн үг хэлэв) хийчихсэн юм.

	Туяа — Аа тийм юм уу? Сэдэд минь чи эмнэлэг ороод Цэвээн гуайн биеийг мэдээд эхийг нь авч ирэхээр машин явсан гэж Оюун Гант хоёрт мэдэгдээд ирээч

	Сэдэд — Бадрааг гараад ирэхээр эмнэлэг явчихсан одоохон ирнэ гэж хэлээрэй (Сэдэд явна. Утас дуугарав)

	Туяа — (Утсаар ярина) диспетчер за тийм, одоо болоо юу? За (Микрофон залгаж) нэгдүгээр бригадынхан дуулж байгаарай! 07-32 номерын цистерн, 07-70, 07-51, 70-73 номерын цистернүүд үйлдвэрийн барилгын 8 дугаар цэг дээр одоохон очоорой. 3-р цэг дээр 7 тооны кран очуулаарай. Сундуй гуай дуулав уу? 7 тооны кран нэгийг

	Радио — Дуулсан дуулсан гуравдугаар цэг дээр

	Туяа — Мятав инженерийн жолооч үйлдвэрийн барилга дайраад онгоцны буудал дээр очоорой. Макаров инженер дарга хоёр одоо хотоос буух гэж байна. (Даньгай ирээд Туяаг харж зогсоно)

	Даньгай — За хүү минь эндээс хот явах машин байна уу?

	Туяа — Явах машин ч бий харин хүн авахгүй болов уу?

	Даньгай — Муу ахыгаа нэг хавчуулаад явуулаад өгөөч. Ах нь гэж нэг гялайсан амьтан буцах гэсэн юм.

	Туяа — Та хүлээж байл л даа, би ямар ч гэсэн нэг асуугаад өгье. (Дотроос Бадраа Нүгний хоёр гарч, иртэл өмнөөс нь Даньгай угтан уулзав).

	Бадраа — За Даньгай гуай сайн уу?

	Даньгай — Сайн байлгүй яах вэ. За чи чинь ямар гээгчийн дарга нь болчхоод явна даа?

	Бадраа — Хоёр жил орчуулагч хийж давхиад, одоо инженер ухаантай болчхоод л шогшиж байна. Та бас л ажил эрж яваа юу?

	Даньгай — Хот буцах унаа эрж явна.

	Бадраа — Зардал, зам явах хоёр нь байвал олдолгүй дээ.

	Даньгай — Ээ гялай. Би чинь гэр орныхоо бараа харж нэг амрах нь

	Нүгний — Би ч гэсэн гялайх нь, маргаашаас эхлээд нэг сэтгэл ариун хоолтой залгах бололтой

	Бадраа — Эдний дарга нар гэдэг чинь, энэрэнгүй улс юм. Миний ажил ч овоо бүтлээ.

	Туяа — Байз байз (гээд хажуу тийшээ харна. Гант Оюун, Сэдэд, 3анаа, Цэрмаа нар үг дуугүй цувран гэлдэрсээр эдний өмнө ирж эгнэн зогсоцгоов Оюун, Цэрмаа, Сэдэд нар уйлав)

	Нүгний — Ээ ум мани бад мэ хум.

	Гант — Тэр хүн над ганцхан удаа цөөхөн үг зөөлөн хэлж билээ.

	Радиогоор — Цэвээний хоолой — Хулгайч хүн тэнэг л хүн. Эцсийн эцэст өөрийнхөө нас, өөрийнхөө амьдрал, ирээдүйгээ л өөрөө хулгайлсан байдаг юм. Чи өөрийнхөө амьдралын найман жилийг өөрөө өөрөөсөө авчихсан хүн шүү дээ.

	Бадраа — Би тэр хүнд их өртэй юм сан.

	Цэвээн хоолой — Чи эндсэн хүн, жир бусын хүн болно гэдэг чинь жирийн түмнээс тасарч ганцаардаж уйдсан солиотой хүнийг хэлж байгаа юм. Тийм ээ чамд хүсэл эрмэлзэл бий. Чи өөртөө байгаа тэр их эрмэлзэл хүслээ, зөвхөн хоосон бясалгахад, цэцэрхээд бусдыг дайрч доромжлох нулимахад хэрэглэдэг болохоос, нийгэмд болоод өөртөө ашигтайгаар хэрэглэгдэж бүтэж биелсэн юм огт алга даа. Чи ажилд эцэж, эцсэн биеэ гүйцэд амрааж баярлаж инээж, халууцаж, сэрүүцэж, даарч, ер нь амьдралын олон амттанаас гүйцэд амталж үзээгүй байна. Хэрвээ чи хийх үйл ажил ихтэй уйдах зав чөлөөгүй, бүтээлч олны дунд л орж, буцалж чадсан цагт ёстой амьдралын арчаа золбоотой, бүтээлч хүн болох нь гарцаагүй.

	Бадраа — Хэрвээ чи ядаж хоёр гурван жил амьд явсан болов уу

	Туяа (Микрофон залгаж)жолооч Мижид байна уу?

	Радио — Юу гээв хонгор минь?

	Туяа — Таны нөгөө хот руу цахилгааны трансформаторт гарах юу болж байна? Санхүү рүү нэг хүн явууллаа, литр бичүүлээд мөнгийг нь хураалгаад яв. (Эгнэж зогссон олны өмнүүр Даньгай янзгүй байдалтай алхалсаар орлоо).

	Оюун — Энэ хүн хаачихна вэ?

	Гант — Булингар нэг дусал ч гэсэн багаддаггүй юм.

	 

	XӨШИГ

	 

	ДОЛООДУГААР ҮЗЭГДЭЛ

	 

	Намрын үдэш. Тайз нэгдүгээр үзэгдлийн засал боловч хураалгатай дүнз мод алга болжээ. Хойд хөндийд олон давхар шинэ байшинтай сайхан хотын гэрэл ярайн харагдана. Хотын гудамжаар тарьж суулгах ногоон мод сугалж бэлтгэх субботникийн ажил дуусаж буцах нь буцаж үлдсэн хэд нь сууж амарцгаана. Туяа Цэрмаа хоёр юм идэж халуун савнаас цай хийж ууна. Машин дуугарч суугаад явъя! Хүрз аваад яваач! Багтахгүй ээ! Явган яваад харьцгаа! гэх зэргийн үг дуулдана.

	Цэрмаа — Халуун цай уух хүн байна уу! Оюун Навчаа!

	Туяа — Занаа! Бадраа! Балтав! Гантаа цай уу!

	Занаа — Хүрзээ ачаад явуулчихъя гэсэн чинь амжсангүй шүү. Машин дээр суугаад буцаж болох байсан юм, данх ёроолдсон чавганц нараас л боллоо.

	Цэрмаа — За энүүхэн хооронд юун машин саг юм бэ. Зовж сугалсан хэдэн модон дээрээ хуга сууцгааж яваа.

	Туяа — Цаадуул чинь яачих ваа ?

	Занаа — Дээр сууцгааж, газрын дээрээс шөнийнхөө хотыг харж байна

	Цэрмаа — Хачин улс шүү.

	Занаа — Хачин гэнэ ээ, эмэгтэйчүүд нэг дэрвэгэр банзал хуньсан болоод түүнийгээ өмсөж толины урд зогсчоод ар, өвөр, эргэн тойрноосоо тольдоод, өдрийн гэрэлд ямар байна? Шөнийн гэрэлд ямар байна? гээд удган ээрүүл шиг тонгочоод байдаг юм билээ. Ийм хот байгуулж барьчаад гэрэлтүүлээд байгаа улс чинь ганц удаа ч гэсэн шөнийн жавхааг нь харж болдог юм байгаа биз дээ 

	Туяа — Чамд тайлбарлахынхаа хажуугаар муу дүүгээ нудраад л өнгөрч байна. За яах вэ би тэвчээд л өнгөрүүлчихье. Та хоёр одоо ингээд л тэврэлдээд суугаад байх уу

	Занаа — Пөөх өвчтэй юм. Амьтны доог болно

	Явах даа л нэг явна гэж мэдээрэй.

	Цэрмаа — Хаагуур?

	Занаа — Газар сайгүй, чи ер нь суурьшаад, төвхнөөд авлаа гэж бодож байгаа юм биш биз? Миний амьдрал гэдэг чинь, амьтан сайхан суурьшаад төвхнөөд ирэхээр орхичхоод нивелир хөл хоёроо үүрээд яваад өгдөг ажил. Энэ сая таван зуун мянган хавтгай дөрвөлжний чинь аль ч өндөгт чулуудуулчихсан нөгөө дассан нүүдлийнхээ асар, эвхдэг ор, гурван чулуун дээрээ түлэнхий цагаан тогоо хэдээ тонгочуулж сууж мэднэ. Сайхан даа сайхан

	Туяа — За дуулав уу Цэрмаа, ийм лайтай амьдралаа холбодог чинь юу вэ?

	Цэрмаа — Өөрөө ойчсон хүүхэд уйлдаггүй, одоо дүүрчээ.

	Занаа — Атрыг эзэмшихэд ч, говийг усжуулахад ч, үйлдвэр хотыг барихад ч хамгийн түрүүний гадсыг бид хатгаж байгаа юм даа.

	Цэрмаа — Сумаасаа өөр газар, ааваасаа өөр хүн таньдаггүй юмсан. Газар үзэж, хүн таньдаг болжээ. (Бадраа гитараа тэвэрсээр ирнэ).

	Туяа — Ашгүй чи гитараа тэвэрсээр ирэв үү?

	Бадраа — Өөр би юугаа тэврэх вэ?

	Туяа — За энд хоёр хүн сугадалцаад дэлхийг тойрох болж байна.

	Бадраа — Тэр зүйтэй. (Гитараа дараад «Чамтай хамт насан туршъ гэдэг дууг Туяатай хамт дуулна)

	 

	Цасаар шуурсан ч

	Нараар шарсан ч

	Чамтай хамт

	Насан турш

	 

	(дуун дундуур Балтав, Гант, Оюун, Навчаа, Нүгний нар ирцгээв)

	Гант — Нүгний гуай манай хот диваажингийн орноос ямар байна?

	Нүгний — Диваажин гэдгийг чинь чи байтугай ах нь үзээгүй юм.

	Балтав — Хоёрдугаар ээлжид гудамжаа цэнхэр гэрлээр шинэ гүүртэйгээ гэрэлтүүлнэ. Сайхан болно доо.

	Гант — Ер нь энд дургүй хүн хэн байна

	Бадраа — Зэст яагаа вэ?

	Гант — Зэст үү... Тийм ээ Зэст энэ амьдрал энэ хөгжил, биднээс зугтсан хүн энэ сайхан... за, үг олдохоо болилоо. (Гэтэл Уламдоо энгийн хувцастай гарч ирнэ)

	Уламдоо — Гантад үг олдохоо болино гэж бас байна?

	Гант — Зэстийн тэнэгийг гайхаадах гэсэн, тээглэчихлээ.

	Уламдоо — Зэст хүмүүжнэ. Тэгэхдээ бас хугацаа, нэлээд ажил шаардаж байгаа юм. Зэст маань өчигдөр өөр тийшээ шилжсэн үлдсэн хэд маань цөмөөрөө явсан.

	Гант — Хаашаа?

	Уламдоо — Манай колони татан буугдсан, (Мятав гарч ирнэ)

	Мятав — Аа Уламдоо гуай энд ирээд байгаа юу?

	Уламдоо — Харин санамсаргүй явж байгаад олон танилуудтайгаа уулзчихаад ярьж сууна.

	Мятав — За та нар дуулсан уу?

	Гант — Дуулсаан колони татан буугдсан гэж үү?

	Мятав — Тийм ээ гэхдээ дутуу дуулж, Уламдоо гуай дээд газрын шийдвэрээр манай хот, орон сууцын барилга хариуцах удирдахаар болоод байгаа шүү дээ.

	Бадраа — Таван жилийн өмнө энд өвөл нь Уламдоо гуай 80 гаруй хүнтэй хэдэн эсгий пин барьж эхэлсэн. Зун нь Мятав гуай 75 хүнтэй ирээд Цагаан тохойд асар майхан барьж эхэлсэн. Гэтэл өнөөдөр нэг байгууллага нь хэдэн мянган ажилчидтай ийм үйлдвэрийн том объект болчихсон нөгөө нэг нь урсаж уусаад ухаандаа хошууч манайд шилжээд ирдэг ямар вэ дээ?

	Мятав — Тэгээд бид Уламдоо гуайгаа хүлээж авах уу

	Бадраа — Тийм том орон тоотой, хүчтэй байгууллагыг тараад нураад алга болтол нь удирддаг хүнийг авах гэж үү?

	Мятав — Намын бодлоготой таарч байгаагаас хойш яая гэхэв авахаас л биш.

	Гант — За би хаа ч явсан Уламдоо хошуучийн гарт явах тавилантай хүн юм аа.

	Уламдоо — Хуулиар заагдсан жаахан ялгаа байснаа уг нь бид нэг юм бүтээж байгуулж байсан нэг байгууллагын улс биш үү?

	Бадраа — Гантын талаар Уламдоо гуайн ажил эрс хөнгөрсөн байх гэж бодож байна.

	Занаа — Юу гэвэл ихэнх захирамж нь Оюун хүүхний хариуцлагад очсон байхаа.

	Оюун — Тоймч олшрох хэцүү юм даа. Энд удаан суувал юу ч дуулж мэдэх нь явцгаая (гээд босно Уламдоо, Мятав, Нүгний нар явна. Борхүү ирнэ)

	Туяа — Борхүү найз яваагүй үлдчихсэн юм уу?

	Занаа — Их юм бодож бясалгадаг улс ганц ганцаараа ой цэцэрлэг дундуур явж оюун ухаанаа төвлөрүүлж том үйл бүтээлийг сэдэн эрэлхийлж явдаг заншилтай юм гэнэ билээ.

	Бадраа — Занаа найзаа чиний ам цангахгүй байна уу

	Туяа — Энэ удаагийн чинь цэцэрхэл Занаа минь байраа олсонгүй шиг байна.

	Занаа — Магадгүй. Би цаг агаарын өөрчлөлт ажиж анхаарах талаараа болхидуу хүн шүү.

	Борхүү — Өө яах вэ ярьж л байг. Туяа минь би гэдэг чинь тиймэрхүү чимхэлтэд дөжирч гүйцсэн арьс зузаантай хүн.

	Занаа — Наадах чинь өөрийн нь шүүмжлэл үү аль сүрдүүлэлт үү?

	Цэрмаа — За чи тоглоом шоглоом ч биш юунд ингэж дэмийрч байдаг юм бэ?

	Навчаа — Балтав гуай хоолонд муудаагүй юм бол эртхэн харьж маргаашийнхаа хүч авах тэжээлээ төхөөрөлцөнө байгаа

	Балтав — Тэр зүйтэй тал нь дийлэгдэг шүү.

	Галт — За явцгаая ер нь тэнгэр агаар зэвүүрч мэдэх шинжтэй

	Занаа — Тийм байна. Барометрүүд тэгж зааж байгаа бололтой (Занаа Цэрмаа хоёр явна. Дараа нь Навчаа, Балтав, Гант, Оюун нар хөдөлцгөөв). Бадраа Туяа хоёр хөгжим багажаа авч тэд нараас жаахан хоцров.

	Туяа — Бадраа найзаа би Борхүүтэй дайралдах бүхэндээ хайрлах өрөвдөх боллоо

	Бадраа — Бас гэмших шиг болох юм уу?

	Туяа — Гэмших ч гэх юм уу... гээд би гэм хийсэн биш дээ

	Бадраа — Зөв чи гэм хийсэн биш

	Харин би өөрийнхөө мууд урагшгүй явахдаа тэднээс болсон юм шиг сайн яваа нөхөдөө ялархаж Борхүүгийн тухай муу ойлголт бусдад түгээж явжээ гэж ойлгодог болсон.

	Туяа — Чи хэзээнээс эхэлж ойлгоов?

	Бадраа — Сүүлийн саруудаас. Чи хэзээнээс Борхүүг өрөвдөх болоов?

	Туяа — Бас л сүүлийн саруудаас Энэ ер нь муу юу

	Бадраа— Минийхээр бол сайн. Чи юу гэж бодож байна?

	Туяа — Би ч бас... За за явъя. (Тэр хоёр дотночлон сугадалцаж явна).

	 

	Xөшиг

	 

	ТӨГСГӨЛ

	 

	Үдэш. Хотын шинэ соёлын ордны үүд орчим. Туг лоозон гэрэл чийдэнгийн чимэглэл ямар ба нэгэн баяр хурал болохыг ойлгуулна. Том лоозон дээр «Залуучуудаа орон нутгийн нөөц баялгийг нээн ашиглаж ард түмний аж байдлыг дээшлүүлэх чухал нөхцөл болсон их барилгын ажлын хурд эрчийг бүхий л аргаар түргэтгэе гэж бичжээ. Уламдоо Мятав хоёр тамхи татаж ярилцан зогсоно.

	Уламдоо — Цуглаан нь удах уу?

	Мятав — Нэг л цаг болно биз. 10. 10 минут завсарлаад дараа нь концерт

	Уламдоо — Манай Сэдэдийн хариуцах хэсэг үү? Тэр найдлагатай. За оръё. (Явж орно. Гоё хувцасласан Цэрмаа Занаа хоёр гарч ирээд Цэрмаа зогтусав)

	Цэрмаа — Чи бид хоёр хөөрүүгээрээ нэг их эрт давхиж орох юм биш бий?

	Занаа — Барилга дээр нивелирч, амьдрал дээр шууданч хоёр эртэч байдаг хуультай хойно одоо яая гэх вэ. Оръё (тэр хоёр очно, Сэдэд түрүүлж гарч ирнэ)

	Сэдэд — Цэцгээ минь Цэцгээ минь түргэлж үзээч.

	Цэцгээ — (Зогсож хувцсаа янзлаад, толинд нүүрээ хараад) за байз л даа.

	Сэдэд — Чи ер нь гэрээсээ гарахдаа, ганц ч удаа надаас түрүүлж юм уу зэрэг гарч байсан удаа байна уу?

	Цэцгээ — Чи чинь юундаа яараад байгаа адгуу вэ?

	Сэдэд — Улс орж байхад хөгжим дуугарч байх ёстой юмаа

	Цэцгээ — Дуугарч байна биз.

	Сэдэд — Удирдаач нь энд явахад яаж дуугарах юм бэ?

	Цэцгээ — Чи орж л байхгүй юу. Би болоогүй байна

	Сэдэд — Чи энэ шинэ ирсэн залуучуудад гайхуулах гэж гоодоо юу?

	Туяа — За за гэртээ маргалдъя (Тэр хоёр орцгоов Оюун Гант, Борхүү нар гарч ирнэ)

	Гант — За та хоёр түрүүлээд ор.

	Борхүү — Чи яагаа вэ?

	Оюун — Наадах чинь өдрөөс өдөрт зовомтгой, ичимхий болоод байгаа хүн, 

	Борхүү — Гант ч Гант биш болжээ. Дэндвэл муу шүү.

	Гант — Биш гэнэ ээ? (Оюуныг үнсээд). За мэдэв үү орцгооё. Тэр гурав орно. Балтав Навчаа хоёр гарч, ирнэ)

	Навчаа — Хурлаас хожигдчихлоо доо. Чамайг цаадахаа мэдэхгүй чихсээр суутал, 

	Балтав — Хийдэг ажил хүчир, хийсэн хоол чинь амттай. Иддэг бие эрүүл ингэхээр чинь одоо чихэхээс ч яах вэ дээ. (Тэр хоёр орно. Туяа Бадраа хоёр гарч, ирнэ)

	Туяа — (Бадраагийн урд эргэлдэж) энэ плать зохиж уу?

	Бадраа — Их зохиж, гэм нь муу л материалтай юм даа

	Туяа — Маяг зохимж нь л болж байвал, материалын чанар ч дүүрчээ. Тэртэй тэргүй истел Туяа гэж алдартай юм чинь

	Бадраа — Миний өвгөн жаахан хүлээж бай. Өвгөн нь хэлэх үгээ нэг давтаад оръё (Карманаасаа бичиг гаргаж илтгэх нь). Бид шинэ үйлдвэр болоод хотынхоо нэгдүгээр ээлжийн барилгыг амжилттай дуусгаж дүгнээд хоёрдугаар ээлжийн их програмт ажилдаа орох гэж байгаа энэ баярт өдөр орон сууц нийгэм хангамжийн барилгачдын өмнөөс манай хотын ажил амьдралд шинэ гэр бүл болон намынхаа уриалгаар ирж байгаа шинэ залуу эзэд та бүхэнд баяр талархлаа илэрхийлж эх орондоо улам их бүтээлч бэлгийг барьж ард түмэндээ улам сайхан амьдралыг зохиолцож өгцгөө?

	Туяа — Дажгүй болж байна, ингээд л туучих оръё. (Энэ үед Намжил Дарь нар гарч ирээд хоёулаа шивнэлдэж өвөр түрийгээ уудалж сандарцгаав) Намжил — Чи авсан шүү дээ.

	Дарь — Чи над өгдөг нь юу вэ дээ. Нөгөө хэдтэй чинь ноорч байгаад орхичхож

	Туяа — Та хоёр чинь орохгүй юугаа эрээв?

	Дарь — Би л буцаад гүйхээс дээ.

	Бадраа — Яаж буцах вэ орцгооё

	Намжил — Оруулах болов уу?

	Бадраа— Гардаж бүтээсэн эзэд нь орохгүй бол хэн орох вэ?

	Намжил — Нээрээ ч эзэд нь юм даа.

